Монгол Улсын Их Хурлын 2009 оны намрын ээлжит чуулганы Төрийн байгуулалтын байнгын хорооны 10 дугаар сарын 28-ны өдөр /Лхагва гариг/-ийн хуралдаан 11 цаг 20 минутад Төрийн ордны “В” танхимд эхлэв.


УИХ-ын гишүүн Ц.Батбаяр  ирц, хэлэлцэх асуудлыг танилцуулæ, Áàéíãûí õîðîîíû õóðëûã äàðãàëàâ.

Хуралдаанд ирвэл зохих 21 гишүүнээс 15 гишүүн ирж, 71.4 хувийн ирцтэй байв. Үүнд:


Чөлөөтэй: Ө.Энхтүвшин, Н.Алтанхуяг, Д.Загджав, С.Ламбаа, Д.Одхүү, Н.Энхболд.


Нэг. Монгол Улсын Ерөнхий сайдын албан тушаалаас чөлөөлөгдөх хүсэлтийн тухай

Хэлэлцэж буй асуудалтай холбогдуулан Монгол Улсын сайд, Засгийн газрын Хэрэг эрхлэх газрын дарга Б.Долгор, УИХ-ын дарга Д.Дэмбэрэл, УИХ-ын Тамгын газрын нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, Байнгын хороодын ажлын албаны дарга Д.Одсүрэн, Төрийн байгуулалтын байнгын хорооны зөвлөх О.Тунгалаг, референт С.Энхцэцэг нарын бүрэлдэхүүнтэй ажлын хэсэг байлцав.


Ерөнхий сайд С.Баярын албан тушаалаас чөлөөлөгдөх хүсэлтийн тухай Монгол Улсын Засгийн газрын Хэрэг эрхлэх газрын дарга Б.Долгор танилцуулав.


Танилцуулгатай холбогдуулан УИХ-ын гишүүдээс асуух асуулт болон санал гараагүй болно.


Ц.Батбаяр: -Ерөнхий сайдын албан тушаалаас чөлөөлөх тухай С.Баярын гаргасан хүсэлтийг дэмжиж байгаа гишүүд гараа өргөнө үү.


Зөвшөөрсөн

11


Татгалзсан

1


Бүгд


12


Гишүүдийн олонхийн саналаар дэмжигдлээ.


Ерөнхий сайдын албан тушаалаас чөлөөлөх тухай хүсэлтийг УИХ-ын чуулганы нэгдсэн хуралдаанд оруулж хэлэлцүүлэхийг дэмжиж байгаа гишүүд гараа өргөнө үү.


Зөвшөөрсөн

12


Татгалзсан

0


Бүгд


12


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг 
УИХ-ын гишүүн Ц.Батбаяр УИХ-ын чуулганы нэгдсэн хуралдаан танилцуулахаар тогтов.


Уг асуудлыг 11 цаг 25 минутад хэлэлцэж дуусав.


Хоёр. Монгол Улсын эдийн засаг, нийгмийг 2010 онд хөгжүүлэх үндсэн чиглэл батлах тухай УИХ-ын тогтоолын төсөл /анхны хэлэлцүүлэг/


Хэлэлцэж буй асуудалтай холбогдуулан, Үндэсний хөгжил, шинэтгэлийн хорооны дарга Ч.Хашчулуун, мөн хорооны Хөгжлийн бодлого, стратеги төлөвлөлтийн газрын дарга Ж.Жаргалсайхан, газрын дарга Г.Батхүрэл, мэргэжилтэн Д.Эрдэнэбаяр, Сангийн яамны мэргэжилтэн Э.Болор, Г.Хандцоож, Г.Батчимэг, Онцгой байдлын ерөнхий газрын дарга Ц.Амгаланбаяр, Мэргэжлийн хяналтын ерөнхий газрын дарга Я.Содбаатар, мөн газрын Санхүү, аж ахуй үйлчилгээний хэлтсийн дарга Ж.Цогтбаяр, УИХ-ын Эрх зүй, хууль тогтоомжийн хэлтсийн ахлах зөвлөх Н.Цогтсайхан Төрийн байгуулалтын байнгын хорооны зөвлөх О.Тунгалаг, референт С.Энхцэцэг нарын бүрэлдэхүүнтэй ажлын хэсэг байлцав.


Монгол Улсын эдийн засаг, нийгмийг 2010 онд хөгжүүлэх үндсэн чиглэл батлах тухай УИХ-ын тогтоолын төслийн анхны хэлэлцүүлэгтэй холбогдуулан УИХ-ын гишүүн Э.Бат-Үүл, Су.Батболд, Д.Дондог, Э.Мөнх-Очир нарын асуусан асуултад  УИХ-ын дарга Д.Дэмбэрэл, ажлын хэсгээс Б.Долгор, Ж.Жаргалсайхан, Лхагва нар хариулж, тайлбар хийв.


Хэлэлцэж буй асуудалтай холбогдуулан УИХ-ын гишүүн Э.Бат-Үүл, Р.Раш, Х.Тэмүүжин, Д.Очирбат нар санал хэлэв.

1.УИХ-ын гишүүн Д.Дондогийн гаргасан Төв аймгийн Өндөрширээт суманд Тамгын газрын ширээ барих гэсэн саналыг дэмжиж байгаа гишүүд гараа өргөнө үү.

Зөвшөөрсөн

6


Татгалзсан

5


Бүгд


11


Гишүүдийн олонхийн саналаар дэмжигдлээ.

2.УИХ-ын гишүүн Д.Дондогийн гаргасан “төвлөрлийг сааруулж, орон нутгийн эрх мэдлийг нэмэгдүүлэх, эдийн засаг, төсөв, санхүү, татваруудын” гэсэн саналыг дэмжиж байгаа гишүүд гараа өргөнө үү.


Зөвшөөрсөн

11


Татгалзсан

0


Бүгд


11


Гишүүдийн олонхийн саналаар дэмжигдлээ.


3.УИХ-ын гишүүн Д.Дондогийн гаргасан 2010 оныг төрийн үйлчилгээний соёл, чанарын жил болгох гэсэн саналыг дэмжиж байгаа гишүүд гараа өргөнө үү.


Зөвшөөрсөн

10


Татгалзсан

1


Бүгд


11


Гишүүдийн олонхийн саналаар дэмжигдлээ.


4.УИХ-ын гишүүн Д.Дондогийн гаргасан “Хот, төв, суурин газрын байгууллага бүр орчноо ногоон байгууламж, гэрэлтүүлэгтэй цэвэр цэмцгэр болгох албан ёсны үүргийг бүх аж ахуйн нэгжид гаргая гэсэн” саналыг дэмжиж байгаа гишүүд гараа өргөнө үү.


Зөвшөөрсөн

10


Татгалзсан

1


Бүгд


11


Гишүүдийн олонхийн саналаар дэмжигдлээ.


5.Э.Мөнх-Очир гишүүний гаргасан “галын аюулгүй байдал” гэсний дараа нэмж  техникийн стандартын дүрэм боловсруулах” гэж оруулах саналыг дэмжиж байгаа гишүүд гараа өргөнө үү.


Зөвшөөрсөн

10


Татгалзсан

1


Бүгд


11


Гишүүдийн олонхийн саналаар дэмжигдлээ.


6.Э.Мөнх-Очир гишүүний гаргасан  30.6, 30.7-г нэгтгэн ерөнхий заалттай болгох саналыг дэмжиж байгаа гишүүд гараа өргөнө үү.


Зөвшөөрсөн

9


Татгалзсан

2


Бүгд


11


Гишүүдийн олонхийн саналаар дэмжигдлээ.


-“авто машин” гэсний өмнө “аврах үйл ажиллагааны тусгай зориулалтын машин” гэж оруулах саналыг дэмжиж байгаа гишүүд гараа өргөнө үү.


Зөвшөөрсөн

9


Татгалзсан

2


Бүгд


11


Гишүүдийн олонхийн саналаар дэмжигдлээ.


-“тусгай нисэх баг” гэж оруулъя гэсэн саналыг дэмжиж байгаа гишүүд гараа өргөнө үү.


Зөвшөөрсөн

11


Татгалзсан

0


Бүгд


11


Гишүүдийн олонхийн саналаар дэмжигдлээ.


7.УИХ-ын гишүүн Х.Тэмүүжин гишүүний гаргасан төслийн 13.9 дээр “засаг захиргаа, нутаг дэвсгэрийн нэгж” гэх, “хот тосгоны эрх зүйн байдал, эдийн засгийн хөгжлийн бие даасан байдлыг хангах чиглэлээр УИХ-ын бүтцэд Түр хороо байгуулж ажиллуулах” гэж нэмж оруулах саналыг дэмжиж байгаа гишүүд гараа өргөнө үү.


Зөвшөөрсөн

10


Татгалзсан

0


Бүгд


11


Гишүүдийн олонхийн саналаар дэмжигдлээ.


8.УИХ-ын гишүүн Д.Очирбат, Э.Бат-Үүл нарын гаргасан Парламентын гишүүдийн зөвлөхүүдийн орон тоо бий болгох гэсэн саналыг дэмжиж байгаа гишүүд гараа өргөнө үү.


Зөвшөөрсөн

7


Татгалзсан

4


Бүгд


11


Гишүүдийн олонхийн саналаар дэмжигдлээ.


9.УИХ-ын гишүүн Д.Энхбат, Х.Тэмүүжин нарын гаргасан “экологийн прокурор, экологийн цагдаагийн байгууллага байгуулахыг судалж, хэрэгжүүлэх” гэсэн саналыг дэмжиж байгаа гишүүд гараа өргөнө үү. 


Зөвшөөрсөн

4


Татгалзсан

7


Бүгд


11


Гишүүдийн олонхийн саналаар дэмжигдсэнгүй.


УИХ-ын гишүүн Д.Энхбат саналын томъёоллыг тайлбарлав.


Ц.Батбаяр: - УИХ-ын гишүүн Д.Энхбат, Х.Тэмүүжин нарын гаргасан дээрх саналыг дэмжиж байгаа гишүүд гараа өргөнө үү.


Зөвшөөрсөн

7


Татгалзсан

4


Бүгд


11


Гишүүдийн олонхийн саналаар дэмжигдлээ.


УИХ-ын гишүүн Д.Лүндээжанцангийн гаргасан Захиргааны процессийн хууль гаргах саналыг дэмжиж байгаа гишүүд гараа өргөнө үү.


Зөвшөөрсөн

8


Татгалзсан

3


Бүгд


11


Гишүүдийн олонхийн саналаар дэмжигдлээ.


Төрийн байгуулалтын байнгын хороо 2010 онд хөгжүүлэх үндсэн чиглэлийг дэмжье гэж байгаа гишүүд гараа өргөнө үү.


Зөвшөөрсөн

6


Татгалзсан

5


Бүгд


11


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн Су.Батболд  УИХ-ын чуулганы нэгдсэн хуралдаанд танилцуулахаар тогтов.


Хуралдаан 13 цаг 10 минутад өндөрлөв.


Тэмдэглэлтэй танилцсан:


ТӨРИЙН БАЙГУУЛАЛТЫН БАЙНГЫН ХОРООНЫ ДАРГА




Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ






Б.БАТГЭРЭЛ
УИХ-ЫН 2009 ОНЫ НАМРЫН ЭЭЛЖИТ ЧУУЛГАНЫ
ТӨРИЙН БАЙГУУЛАЛТЫН БАЙНГЫН ХОРООНЫ
10 ДУГААР САРЫН 28-НЫ ӨДРИЙН ХУРАЛДААНЫ
ДЭЛГЭРЭНГҮЙ ТЭМДЭГЛЭЛ

Хуралдаан 11 цаг 20 минутад эхлэв.


Ц.Батбаяр: -Гишүүдийн энэ өдрийн амгаланг айлтгая. Төрийн байгуулалтын байнгын хорооны хуралд ирвэл зохих 21 гишүүнээс ирсэн 11 байна. 


Өнөөдөр Байнгын хорооны хуралдаанаар хоёр үндсэн асуудал хэлэлцэнэ. 


1.Монгол Улсын Ерөнхий сайдын албан тушаалаас чөлөөлөх хүсэлтийн тухай.


2.Монгол Улсын эдийн засаг, нийгмийг 2010 онд хөгжүүлэх үндсэн чиглэл батлах тухай УИХ-ын тогтоолын төсөл /анхны хэлэлцүүлэг/


Хэлэлцэх асуудлаа баталъя.


-Батлав.


1.Монгол Улсын Ерөнхий сайд С.Баяр албан тушаалаасаа чөлөөлөгдөх хүсэлтээ 2009 оны 10 дугаар сарын 26-ны өдрийн 1/132 тоот албан бичгээр гаргасан байна. Энэ тухай Монгол Улсын Засгийн газрын гишүүн, Монгол Улсын сайд, Засгийн газрын Хэрэг эрхлэх газрын дарга Б.Долгор танилцуулна.


Б.Долгор: -Байнгын хорооны эрхэм гишүүд ээ, Их Хурлын дарга аа. Монгол Улсын Ерөнхий сайд С.Баяр Засгийн газрын ээлжит хуралдааныг даргалж байгаа учраас намайг энэ хүсэлтийг танилцуулах үүрэг өгсөн юм. Их Хурлын дарга Д.Дэмбэрэлд хандаж энэ хүсэлт гаргасан байгаа.


“Миний бие эрүүл мэндийн байдлын улмаас бүрэн эрхээ хэрэгжүүлэх боломжгүй гэж үзэж байгаа тул Монгол Улсын Ерөнхий сайдын албан тушаалаас чөлөөлөгдөх хүсэлтээ Засгийн газрын тухай хуулийн 22 дугаар зүйлийн 1 дэх хэсэгт заасны дагуу гаргаж байна. Хүсэлтийг хүлээн авч, УИХ-аар хэлэлцэн шийдвэрлэж өгөхийг хүсье” гэсэн ийм хүсэлт гаргасан.


Ц.Батбаяр: -Танилцуулгаас асууж, тодруулах гишүүд байна уу?


-Алга байна.


Үг хэлэх гишүүн байна уу?


-Алга байна.


С.Баярын Монгол Улсын Ерөнхий сайдын албан тушаалаас чөлөөлөх тухай хүсэлтийг дэмжье гэсэн томъёоллоор санал хураалт явуулъя.

Зөвшөөрсөн

11


Татгалзсан

1


Бүгд


12


Гишүүдийн олонхийн саналаар дэмжигдлээ.

Дээрх санал дэмжигдсэнтэй холбогдуулан С.Баярыг Монгол Улсын Ерөнхий сайдын албан тушаалаас чөлөөлөх тухай УИХ-ын тогтоолын төслийг нэгдсэн чуулганд оруулъя гэсэн санал хураалт явуулъя.


Зөвшөөрсөн

12


Татгалзсан

0


Бүгд


12


Гишүүдийн олонхийн саналаар дэмжигдлээ.

Төрийн байгуулалтын байнгын хорооноос гарах санал, дүгнэлтийг УИХ-ын нэгдсэн чуулганд Ц.Батбаяр танилцуулна.


Уг асуудлыг 11 цаг 30 минутад хэлэлцэж дуусав.


Дараагийн асуудалдаа оръё.


2.Монгол Улсын эдийн засаг, нийгмийг 2010 онд хөгжүүлэх үндсэн чиглэл батлах тухай УИХ-ын тогтоолын төслийн анхны хэлэлцүүлэг.


Манай Байнгын хороогоор үндсэндээ гурван газрын асуудал ордог. Бүсчилсэн хөгжил, онцгой байдал, мэргэжлийн хяналт гэсэн байгууллагатай холбоотой. Та бүхэнд өчигдөр эдгээр асуудлуудыг тараасан. Асууж, тодруулах зүйл байвал асууя. Энд Б.Долгор сайд байна.


Танилцуулга хийсэн учраас шууд асуулт, хариулт явдаг.


Э.Мөнх-Очир: -Танилцуулга хийхгүй юмуу?


Б.Долгор: -Хэлэлцэх эсэхийг шийдэхэд танилцуулга хийгддэг. Анхны хэлэлцүүлэг дээр хийгддэггүй.


Э.Бат-Үүл: -Санхүүгийн төвлөрлийг багасгах, орон нутгийн хөгжлийг төлөвлөлт, түүний санхүүжилтийн тогтолцоог боловсронгуй болгох гэдэг бидний ирэх жилүүдэд  шийдэх хамгийн чухал асуудал энд явж байгаа юм. Санхүүгийн төвлөрлийг багасгах, орон нутгийн төлөвлөлт, санхүүжилтийн тогтолцоог боловсронгуй болгох гэдэг энэ чиглэл дээр тодорхой ямар өөрчлөлтүүд хийх гэж байна вэ? Засгийн газрын оруулж ирсэн санал нь юу байгаа вэ? Ажлын хэсэг гараад хуулийн төсөл боловсрогдож байгаа гэж дуулсан. Надад ерөөсөө л ийм, ийм зарчмыг энд хийх юм гэж. Өөрөөр хэлбэл, татварын орлогуудыг орон нутгуудад хуваарилдаг болох уу? Аймаг, нийслэлд татварын орлогыг хуваарилдаг, татварын бие даасан тогтолцоо бий болгох уу? Төсвийн өөрийн бие даасан зарлагын эрх мэдлийг шилжүүлэх үү гэх мэтчилэнгийн энэ асуудлууд энэ дотор байна уу?


Яагаад вэ гэхээр Төсвийн тухай хууль, Төсвийн удирдлага, санхүүжилтийн хууль хоёр /одоо бидний хэрэглэж байгаа энэ хоёр хууль/ хоорондоо маш зөрчилтэй. Энэ зөрчилтэй байдлыг маш сайн ашигладаг нь Сангийн яам байдаг. Жишээлбэл, төсвийн дэмжлэг гэдгийг төсвийн шилжүүлэгтэй зориуд хольж хутгадаг. Төсвийн дэмжлэг гэж тусдаа ойлголт, төсвийн шилжүүлэг гэж тусдаа ойлголт, төсвийн татаас гэж бүр тусдаа ойлголтуудыг Сангийн яам маш их манипуляци хийдэг байхгүй юу. Хууль дээр нь энэ хооронд нь зөрчил үүсгэчихсэн. Тэгээд орон нутгийн төсвийн бие даасан байдал, төсвийн орлогын бие даасан байдал үнэндээ байхгүй. Манай орон нутгууд өнөөдөр төв засгийнхаа диспетчер болчихсон байж байгаа. Төсвийн удирдлага, санхүүжилтийн хууль их гай тарилаа. Үнэхээр сайдуудад маш том багц өгдөг, сайдууд энэ багцаасаа салах дургүй байдаг. Орон нутаг бол зүгээр л диспетчер болж хувирсан. Энэ тал дээр тодорхой юу хийх гэж байна вэ?


Хоёрдугаарт, бүсчилсэн хөгжлийн тухай олон жил ярьсан. Бүсчилсэн хөгжлийн үзэл баримтлал гарсан. Үнэнийг хэлэхэд, одоо хүртэл бүсчилсэн хөгжлийн тухай олон жил ярьсан. Бүсчилсэн хөгжлийн үзэл баримтлал хэрэгжиж чадахгүй байгаа. Бүсчилсэн хөгжлийн үзэл баримтлал гарч ирснээс хойш олон түмэнд хүрсэн юм нь юу вэ гэхээр мал аж ахуйд ноогдуулж байгаа татварыг ялгавартайгаар бүсчилж тогтоодог иймэрхүү хэдэн зүйл байснаас яг үнэндээ өөр бүсчилсэн юм байхгүй байгаа. Энэ дээр юу оруулж ирэхээр байгаа вэ?


Гуравдугаарт, энэ Их Хурал дээр олон жил яригдсан. Энэ удаа шийдэмгий хиймээр байна. Парламент тогтолцоогоо боловсронгуй болгомоор байна. Улсын Их Хурал судалгааны албатай болмоор байна. УИХ үнэхээр гишүүд өргөн хэмжээний зөвлөгөө өгөх өөрийн зөвлөгөөний үйлчилгээтэй болмоор байна. Үнэндээ Монголын парламентын гишүүдийн гадна талд хошигнож супер хүмүүс гэж ярьдаг шүү. Супер парламентын гишүүд гэж. Бат-Үүл гэхэд малын ноолуураас авахуулаад геополитик хүртэл өргөн диапазонтойгоор ярьдаг байхгүй юу. Уран гээд л цээжнийхээ пангаар. Ийм парламент гэж яг үнэндээ хаана ч байхгүй ээ. Бид ч гэсэн сүүлийн үед мэдээд байгаа юм. Парламентын гишүүдийн энэ байдал нь сүүлдээ хууль тогтоох байгууллага нь гүйцэтгэх эрх мэдлийнхээ хяналтаас хол байх боломжийг үгүйсгэж хаяад байгаа юм. Бид чинь үнэн хэрэг дээрээ Засгийн газартаа үйлчлээд яваад байгаа шүү дээ. Яагаад гэвэл Засгийн газар бүхэл бүтэн яамдууд ажилладаг, асуудал хариуцсан, салбар хариуцсан. Парламентын гишүүд бол хөөрхий минь, Засгийн газрын өгсөн материалыг сугавчлаад ордог байхгүй юу. 


Хууль тогтоох гүйцэтгэх эрх мэдлийн харилцан тэнцвэржсэн хараат бус байдал байхгүй байгаа юм. Энэ бол үнэн шүү. Одоо парламентын тогтолцоог боловсронгуй болгох чиглэл дээр яагаад асуудал тусаж орж ирээгүй вэ гэдгийг асууя.


Б.Долгор: -Бат-Үүл гишүүний асуултад хариулъя. Зорилт 2 дээр таны эхний асуулттай холбоотой заалтууд нэлээн тодорхой туссан байгаа. Энд үндсэндээ гурван гол хуулийн өөрчлөлтүүд хийгдэнэ гэж тооцож байгаа. Үүнд, Төсвийн тогтвортой байдлын хууль, Нэгдсэн төсвийн тухай хуулиуд. Дээр нь татварын хуулиудад өөрчлөлт орно гэсэн тооцоотой байгаа. Энэ хүрээнд ялангуяа төсвийн орлогын хуваарилалт дээр бас өөрчлөлт орохоор. Ялангуяа орон нутагт санхүүгийн төвлөрлийг багасгаж, орон нутагт шилжүүлэхтэй чиглэсэн нийслэлийн болон орон нутгийн татварын тогтолцоог бий болгоно гэсэн зарчмаар асуудалд хандаж байгаа. Мөн энэ хүрээнд зарлагын эрх мэдлийг ч гэсэн орон нутагт шилжүүлэх боломж нь нээгдэнэ гэж тооцож байгаа юм. 2.5 болон 2.8, 2.9 дээр нэлээн тодорхой байгаа. Түүнээс гадна уул уурхай, ашигт малтмал, байгалийн нөөцийг ашиглахтай холбогдсон татвар хураамж, төлбөр дээр бас орон нутагт төвлөрүүлэх эх үүсвэрийг нэмэгдүүлэхээр бодлого болгож тавина гэж үзэж байгаа. Таны төсөв татвартай холбоотой хэлсэн саналтай санал нэг байгаа. Тийм учраас эдгээр бодлогын хүрээнд таны хэлсэн асуудлууд шийдэгдэнэ гэж тооцож байгаа юм. 


Саяын хэлсэн гурван хуулийн хүрээнд Төсвийн байгууллагын удирдлага, санхүүжилтийн хууль хамт өөрчлөгдөж явна гэж үзэж байгаа. Дээр нь энэ маань Засаг захиргаа, нутаг дэвсгэрийн нэгжийн хуультай уялдаатай байна. Тэр хүрээндээ төвлөрлийг сааруулах чиглэлээр орон нутаг дахь санхүүгийн болон бусад эрх мэдлийг өргөтгөх чиглэлээр өөрчлөлт оруулах байр суурьтайгаар Засгийн газар   оруулж ирсэн.


Бүс нутгийн хөгжлийг дэмжих бодлого маань шадар сайдын харьяалах асуудлын хүрээнд байдаг. Энд хүн орж ирээгүй байна. Бүс нутгийн хөгжлийг дэмжихэд чиглэсэн тодорхой бодлого  бол ялангуяа 13 дугаар зорилт дээр нэлээн тодорхой туссан байгаа. Бүс нутгийн эдийн засгийн хөгжлийг дэмжих орон нутгийн нөөц боломжид тулгуурласан үйлдвэрлэлүүдийг хөгжүүлэх энэ бодлогын хүрээнд асуудал явагдаж байгаа. Энэ нь таны асуусан эхний асуудалтай бас холбогдож байгаа. Ялангуяа санхүүгийн төвлөрлийг багасгах, орон нутгийн хөгжлийн төлөвлөлт болоод санхүүжилтийн тогтолцоог хөгжүүлэх, боловсронгуй болгох чиглэлээр бүс нутгийн хөгжлийг эрчимжүүлэх асуудлыг авч үзэж байгаа.


Бүс нутгийн хөгжил дотор ялангуяа уул уурхайн хөгжлийн бодлоготой уялдаатай говийн өмнөд бүсийн хот байгуулалтын асуудлууд тодорхой тусаж байгаа. Мөн өмнөд говийн бүсийн хөгжил дотор тодорхой хотуудын ерөнхий төлөвлөгөөг боловсруулж хот үүсгэн байгуулах чиглэлийн асуудлууд энд бас тусаж байгаа. Бүс нутгийн дэд бүтцийн асуудлууд дээр нэлээн анхаарал хандуулахаар хот суурины хөгжлийн стратегийн төлөвлөлт дээр дунд хугацааны буюу урт хугацааны төлөвлөлт дээр онцгой анхаарахаар туссан. 
Ялангуяа орон нутагт үйлдвэрлэл хөгжүүлэх чиглэлийг, энэ жил Засгийн газраас баталж гаргасан байгаа. Энэ хүрээндээ бүс нутгийнхаа нөөц боломжид тулгуурласан үйлдвэрүүдийг хөгжүүлэх ийм чиглэлийг барьж ажиллахаар.


Мөн Улаанбаатар хотын дагуул хотуудыг хөгжүүлэх, төвийн бүсийн  тулгуур төв болох Төв аймгийн хувьд ялангуяа олон улсын нисэх онгоцны буудал байгуулахтай холбогдуулж Төв аймгийг Улаанбаатар хоттой холбосон дэд бүтцийн асуудлууд дээр онцгой анхаарал хандуулсан зүйлүүд бий. Энэ хүрээнд орон нутгийн хот байгуулалт дээр нэлээн анхаарлаа хандуулж ажиллах чиглэлүүд байна. Иймэрхүү зүйлийг эхний ээлжинд хариулъя гэж бодож байна.


Парламентын засаглалтай холбоотой асуудал дээр ерөнхийдөө засаг захиргааны хуваарилалт, засаглалын эрх зүйн шинэчлэл гэсэн хүрээнд нэлээн зүйлүүд урьдчилсан байгаа. Энэ хүрээнд ялангуяа төрийн үйлчилгээний чанарыг сайжруулах, төр, иргэний харилцан итгэлцлийг бэхжүүлэх, Засаг захиргаа, нутаг дэвсгэрийн нэгжийн хуваарилалттай холбоотой асуудлууд, төрийн байгууллагын бүтцийг чиг үүрэгтэй нь уялдуулж боловсронгуй болгохтой холбогдсон ийм асуудлууд маань илүүтэй туссан байгаа. 


Хууль тогтоомжийн шинэчлэл хүрээнд цахим засаглалыг хөгжүүлэхтэй холбогдсон, хууль тогтоомжийн шинэчлэлтэй холбогдсон ийм зүйлүүд нэлээн дэлгэрэнгүй туссан. Парламентын засаглалыг хөгжүүлэх гэсэн тодорхой үг, үсгээр оруулж чадаагүй. Ер нь хууль тогтоомжийн шинэчлэлийн хүрээн дотор энэ жил УИХ-аар оруулсан 2012 он хүртэл хууль тогтоомжийг шинэчлэх үндсэн чиглэл байгаа. Энэ үндсэн чиглэлийн хүрээнд парламентын засаглалтай холбоотой хууль тогтоомжууд, Сонгуулийн хуулиуд зэрэг нь тусаж орж ирсэн байгаа. Энэ хүрээндээ гол нь таны асуусан асуулт шийдэгдэнэ гэсэн ийм л ерөнхий чиг шугамтай явж байгаа.


Э.Бат-Үүл: -Судалгааны төвийн тухай.


Б.Долгор: -УИХ дотор судалгааны төвөө өргөжүүлээд, нэлээн өргөн хүрээтэй судалгаа явуулдаг байгууллагууд ажиллаж байгаа. Тэрийгээ өргөжүүлэх чиглэлээр асуудал яригдана гэж бодож байна.


Су.Батболд: -Надад хоёр асуулт байна. Б.Долгор сайдаас хоёр асуулт, Д.Дэмбэрэл даргаас нэг асуулт байна. Их Хурлын дарга манай Байнгын хорооны хуралдаанд оролцож байгаа дээр нь асууя.


Б.Долгор сайдаас –Шинэтгэлийн хороо юу хийж байна вэ? Шинэтгэлийн хорооны дарга гээд нэг хүн Засгийн газрын хэвлэлийн төлөөлөгч шиг сонины дугаар болгон дээр өөрийнхөө зурагтай ярилцлага өгөх юм. Бүх салбараар. Тэгээд би энэ хүнийг Засгийн газрын хэвлэлийн төлөөлөгч болчихсон юм биш байгаа гэж гайхаад байгаа юм. Шинэтгэлийн хороог бид ноднин Монгол улсын төр, эдийн засаг, нийгэмд шинэтгэл хийх ёстой хороо гээд байгуулаад өгчихсөн чинь одоо юу хийж байгаа нь   мэдэгдэхгүй юм. Дарга нь гээд нэг хүн зурагтай ярилцлага л дугаар алгасахгүй өгөөд байдаг юм. Хэрэг эрхлэх газрын даргын хувьд Шинэтгэлийн хороог энэ утгаар нь ажиллуулах юм уу? Ажиллуулахгүй бол татан буулгах хэрэгтэй. Бидэнд яамны хэмжээтэй тийм юм байх хэрэггүй шүү дээ. Тэгээд яамдууддаа бодлогын төвшинд ямар зөвлөгөө өгч байгаа юм.


Өнгөрсөн хугацаанд бусад улс орнуудын шинэтгэлийн яамны ажиллаж байсан туршлагыг бид урьд нь үзэж байхад тэгж ажилладаггүй л юм билээ. Яг шинэтгэлийн чиглэлээр юу хийх вэ гэдэг алхмуудыг зааж өгдөг тийм л газар байдаг юм билээ. Энэ чиглэлээрээ Хэрэг эрхлэх газрын даргын хувьд дараа нь ямар ажил хийх юм бэ, яах юм бэ?


Хоёрдугаарт, засаг захиргааны шинэтгэлийн тухай асуудал зогсчихлоо. Би юу гэж боддог вэ гэхээр хэдийгээр эдийн засгийн хямрал гээд олон юм бидэнд байгаа боловч засаг захиргааны шинэчлэлийн асуудал Монголын нийгмийн өмнө бас тулгамдчихаад байгаа асуудал. Өнөөдөр бидний бүсчлэлийн асуудал ч гэдэг юмуу, эдийн засгийн хөгжлийн асуудлыг ярих гэхээр засаг захиргааны олон нэгж, тархай бутархай байдал, энэ юман дээрээ очоод төсвийн хөрөнгийг маш үр дүнгүй зарцуулж байгаа. Энийг ирэх жил хөдөлгөөнд оруулж урагш нь ахиулахын тулд та тэр асуудлыг хариуцсан Засгийн газрын гишүүний хувьд ямар алхмууд хийхээр төлөвлөж байна вэ?


Д.Дэмбэрэл даргаас нэг асуудал асуух гэсэн юм. Авилгатай тэмцэх асуудлын талаар. Авилгатай тэмцэнэ гэдэг асуудал дээр би сүүлийн үед сэтгэл зовж байна. Авилгатай тэмцэх, нийгэмд гарчихсан авилга гэдэг үйлдлийг таслан зогсоохын төлөө бид бүгд сэтгэл зүрхнээсээ ажиллаж байгаа. Гэхдээ сүүлийн үед Ерөнхийлөгчийн зүгээс, Ерөнхийлөгчийн Тамгын газрын даргын зүгээс гаргаж байгаа энэ үйлдэл нь Авилгатай тэмцэх гэдэг газрыг нэг институцийн харьяалалд аваачаад, тэгээд тэд нарын санаан зоргоор явуулах гэж байгаа юм шиг ийм буруу яваад байна. Ийм маягаар олон улс орон авилгатай тэмцэх үйл ажиллагаандаа алдаа гаргаж байсныг бид олон удаа сонсож байсан. Бид авилгатай тэмцэх үйлийг батлахын тулд маш олон орны туршлага судалж байсан. Тэгэхэд Авилгатай тэмцэх газар хэн нэгэн төрийн институцээс, Их Хурал ч байдаг юмуу, Ерөнхийлөгч, Засгийн газар  гээд эдгээрийн харьяанд очих юм бол энэ нь өөрөө үндсэн зорилгоосоо хазайчихдаг гэдэг юм. Сүүлийн үеийн алхмуудыг хараад байхад тэдний дэргэд байгуулсан олон нийтийн зөвлөлийг хараад байхад энэ алхмаасаа хазайгаад нөгөө буруу зам руугаа яваад байгаа юм.


Их Хурал энэ хуулийг баталсан, Их Хурал Авилгатай тэмцэх газрын хүмүүсийг томилсон. Их Хурлын даргын хувьд та энэ алхам дээр тодорхой зөв голдирол, чиглэлд оруулах алхам хийхгүй бол буруу тийшээ явах нь ээ. Энэ нь хэн нэгний санааны зоргоор, хэн нэгний хардалт, сэрдэлтээр явдаг ажил болох юм бол энэ цаашаа алхахгүй ээ. Энэ дээр ямар санаа, бодолтой байна вэ? Манай Төрийн байгуулалтын байнгын хороон дээр энийг ярихгүй бол өөр ярих газар байхгүй ээ гэж бодож байна.


Б.Долгор: -Су.Батболд гишүүний асуултад хариулъя.


Үнэхээр Засгийн газар байгуулагдсан энэ шийдвэрийг дагаад Үндэсний хөгжил, шинэтгэлийн хороо гэдэг агентлагийг байгуулах, энэ агентлагийн авч хэрэгжүүлэх бодлогын асуудлыг Ерөнхий сайдын эрхлэх асуудлын хүрээнд харьяалуулах ийм шийдвэр гарсан. УИХ-ын тогтоол гарсан, Засгийн газрын тухай хууль гарсан. Үндсэндээ энэ шинэтгэлийн хороо бол улсын хөгжлийн бодлого, улс орны эдийн засаг, нийгмийн хөгжлийн үндсэн чиглэлийн бодлого, хөрөнгө оруулалтын нэгдсэн бодлого, үндэсний хөгжлийн цогц бодлогын хэрэгжилт, хөгжлийн төлөвлөлтүүд, салбар хоорондын уялдааг хангах, мөн эдийн засгийн тэргүүлэх чиглэл, салбарыг тодорхойлох гээд маш өргөн хүрээтэй ажил хийхээр байгуулагдсан юм.


Хороо маань шинэ тутам байна. Гэхдээ яг одоо хуулиар харьяалуулсан энэ ажлуудаа хийж байгаа. Жишээлбэл, эдийн засаг, нийгмийн үндсэн чиглэлийг боловсруулах ажлыг манай хороо хийсэн. Төсөвтэй шууд холбоотойгоор энэ ажлыг хийсэн. Мөнгөний бодлоготой мөн шууд холбож өгсөн. Ялангуяа урт хугацааны, дунд хугацааны төлөвлөлтүүд дээр ажиллаж байгаа. Сүүлийн үед гэхэд Хөгжлийн банк байгуулах чиглэлийн асуудлууд дээр онцгой анхаарал хандуулж байна. Хөгжлийн бодлогынхоо чиглэлийн асуудлууд дээр л анхаарлаа хандуулаад ажиллаад явж байгаа. 


Тэр ярилцлага өгч байгаа дээр   нь асуудал байгаа байж магадгүй. Тэр шүүмжлэлтэй юмнуудыг бид анхааръя.


Су.Батболд: -Бүх юман дээр ил биш, харин далд байж, жинхэнэ цаасан дээрээ сууж байх ёстой хүн шүү дээ. Гэтэл нэг их том улс төрч шиг яриад байдаг.


Б.Долгор: -Тэрийг нь анхааръя. Гэхдээ ямар хөгжлийн бодлогууд бид тавьж байгаа вэ, хийж байгаа вэ гэдгээ ярьж хөөрөх нь зөв л байх.


Су.Батболд: -Сонин дээр зурагтай ярилцлага өгдгөө болих. Тэгээд мэндчилгээ дэвшүүлж байна гээд зургаа тавьдгаа болих хэрэгтэй шүү дээ.


Э.Бат-Үүл: -Сайд нар улс төр хийгээд салахаа байсан байна шүү.


Б.Долгор: -Тэрийг анхааръя. Ер нь энэ байгууллагыг ажиллуулах дээр

Су.Батболд: -Би сайд байхдаа хэзээ ч тэгж сонин дээр зурагтайгаа гарч байгаагүй. Гэтэл одоо агентлагийн дарга нар бүгдээрээ сонин дээр гарч байна шүү дээ. Төрийн албан хаагчид далд байх ёстой байхгүй юу. Бид нар сонин дээр гарч болно.


Б.Долгор: -Ийм хөгжлийн бодлогыг барьж явдаг газар бол харин яг бас агентлагийн хэмжээнд байх нь зохимжтой биш байдал нь харагдаж байгаа. Уг нь нарийндаа яамны хэмжээнд, сайдуудтайгаа ижил эрхтэй хэмжээнд ажиллахгүй бол ажиллахад төвөг учирч байгаа юм бий. Тийм учраас энэ зүйлүүд дээр цаашдаа статусын чиглэлээр анхаарах асуудал байгаа нь харагдаж байгаа. Тантай санал нэг байна.


Засаг захиргааны шинэчлэлийн асуудал дээр зохисон гэж хэлэх нь хаашаа юм, одоо бүсчилсэн хөгжлийн чиглэлээр засаг захиргааны шинэчлэлийн чиглэлээр төлөвлөгдөж байсан ажлууд маань цаашаа явж байгаа. Ялангуяа бүлэг, суурингийн тогтолцооны /таны маш сайн мэдэж байгаа асуудал/ төсөл бэлэн болчихоод сайдуудаас санал авч байгаа. Үүнийг засаг захиргааны шинэчлэлтэй шууд холбож өгсөн ийм байдлаар явж байгаа. Тийм учраас энийгээ бид ойрын хугацаанд УИХ-д өргөн барина. Тэрний хүрээнд нэлээн асуудлууд шийдэгдэх боломж нөхцөл бүрдэнэ гэж бид ойлгож байгаа.


Д.Дэмбэрэл: -Үндсэн чиглэл хэлэлцэж байна. Парламенттай холбогдсон асуудлаар гишүүд цаашдаа парламентын ажлыг боловсронгуй болгохтой холбогдсон санал, томъёолол байвал өгөх нь зүгээр юм. 


Авилгатай тэмцэх байгууллагын тухайд цаашдаа бид гаргасан хуулийнхаа хүрээнд л ажиллана. Асуулт зөв тавигдаж байна. Төрийн байгуулалтын байнгын хорооны гишүүд нэгдсэн нэг ойлголттой байх ёстой. УИХ-ын гишүүд ч гэсэн нэгдсэн нэг ойлголттой байх ёстой. Авилгатай тэмцэх газрын хараат бус, биеэ даасан байдлыг бид хүндэтгэхгүй бол цаашдаа энэ байгууллагын ажлыг бүхэлд нь эвгүй байдалд оруулна гэж дүгнэлт хийж байгаа нь үндсэндээ үнэхээр эвгүй байдалд оруулна. Хараат бус байдал гэдгийг төрийн дээд институци хооронд Авилгатай тэмцэх газрыг байгуулахад тодорхой хэмжээний хуваарилалт хийж өгсөн байгаа. Даргыг нь Монгол Улсын Ерөнхийлөгч санал болгох. Энэ бол биеэ даасан эрх өгсөн байгаа. Томилох асуудал нь Улсын Их Хурлынх. Дээр нь УИХ-д жил бүр тайлангаа ирүүлдэг. Энэ оны 01 дүгээр сард тайлангаа бидэнд ирүүлсэн байгаа. Тайлан хэлэлцэхдээ ч гэсэн бид нар Авилгатай тэмцэх газрын хараат бус биеэ даасан байдлыг хүндэтгэх байдлаар тэр тайланг нь авч үзэж байх ёстой гэж үзэж байна /хуулийнхаа хүрээнд/.


Тайланг Төрийн байгуулалтын байнгын хороо авч үзэж болно. Саяхан надад ажлын явцынхаа талаар тодорхой мэдээлэл ирүүлсэн байсан. Ирэх оны 01 дүгээр сард энэ тайлан ирэх байх. Энэ үед Авилгатай тэмцэх газрын тайлан дээр Төрийн байгуулалтын байнгын хороо шаардлагатай бол УИХ дээр ярьж болно. Гэхдээ бид хуулийнхаа хүрээнд л ярина. Аль нэг төрийн өндөр эрх мэдэлтэн, авилгатай тэмцэх байгууллагад ямар нэгэн шахалт үзүүлж болохгүй. Би ч гэсэн энэ зарчмыг баримталж байгаа. Надад ойрын үед ажлаа танилцуулъя гэсэн санал ирсэн байсан. Тэр тухайд нь бид ажлыг нь сонсож болно. Гэхдээ би янз бүрийн шахалт, дарамт үзүүлэх тийм зүйлийг хийх ёсгүй, хуулийн хүрээнд л ажиллана.


Аль нэг байгууллагын тамгын газар ч байдаг юмуу, тийм байгууллагууд Авилгатай тэмцэх газартай яриад байх, аливаа зүйлийг шаардаад байх шаардлага байхгүй. Тэр байгууллагын биеэ даасан байдлыг хүндэтгэж явахгүй бол авилгатай тэмцэх асуудлыг Монгол улсад цаашдаа явуулахад хүндрэл учирна гэсэн байр суурьтай байгаа. Саяын асуудлын ерөнхий хандлагатай санал нэг байна.


Ц.Батбаяр: -Д.Дэмбэрэл даргад баярлалаа. Д.Дондог гишүүн асуултаа тавья.


Д.Дондог: -Төвлөрлийг сааруулахтай холбоотой асуудлаар сая Э.Бат-Үүл гишүүн асуулт асуулаа. Би давхцуулахаа больё гэж бодож байна. Ер нь төсөв, санхүү, татварын бодлогоор төвлөрлийг сааруулах тухай тодорхой заалт үндсэн чиглэлдээ оруулж баталж гаргах нь зүйтэй юм байна гэсэн саналтай байна. Энэ саналаар санал хураалгана гэсэн бодолтой байгаа юм.


Хоёрдугаарт, үндсэн чиглэлд орсон байгаа. Сум бүрийг хөгжүүлэх чиглэлээр 50 сая төгрөг хуваарилна гэсэн байгаа юм. Тэр энэ жилийн төсөв, үндсэн чиглэл ярих үед боломж байгаа юу? Мөн Улаанбаатар хоттой холбогдуулаад Засгийн газраас үндсэн чиглэлд тодорхой бодлого тусгамаар байна. Тохижилттой холбоотой, дэд бүтэцтэй холбоотой, ялангуяа авто зам, явган хүний зам, давхар зам, гүүрэн байгууламж, үерийн хамгаалалт гээд. Тэгээд асуудал болоод ирэхээр яаж ч чадахгүй үерт урсчих байдаг энэ жил үүссэн шүү дээ. Тийм учраас энэ асуудлаар бүр тодорхой нэр томъёонуудыг оруулаад тусгаж оруулж болохгүй юу. Тэр нь эргэн төлөгдөх нөхцөл байдаг юмуу, төсөл хөтөлбөрөөр байдаг юмуу. Ямар эх үүсвэрээр хийгдэхээ Засгийн газар юмаа боловсруулна биз. Гишүүд ч бас санал гаргах байх. Ингээд явах боломж байна уу, үгүй юу. Яагаад гэвэл бид өчнөөн олон улсын нийслэлд очиж үзэж байсан улс. Манай нийслэл шиг ийм нийслэл байхгүй байгаа шүү дээ. Яриад л байгаа. Энэ жил зам тавигдлаа. Өөр дорвитой юм хийгдэхгүй байна.


Дараа нь, орон нутагт цагдаагийн байгууллагууд, багийн дарга нар унаа байнга нэхээд байх юм. Энэ асуудлыг яаж шийдэж байгаа вэ? Үндсэн чиглэл, энэ жилийн төсөвт тодорхой асуудал байна уу? Үнэхээр одоогийн хурдан машин, техниктэй болчихсон үед цагдаагийн ажилтан унаагүйгээр хэнтэй ч, хэний ч араас гүйх арга байхгүй. Багийн дарга бас ялгаагүй. Нэг унаатай байж, тойрохоос аргагүй. Ядахдаа багийн дарга тойрох унааг нь зохицуулаад өгөх боломж байдаг юм болов уу, үгүй юм болов уу. Мотоцикль л голдуу ярьдаг л даа.


Төрийн үйлчилгээний соёл байна. Соёл, чанар. Бид бас л энд, тэнд олон газар үзэж байгаа. Ямар газар хүн ямар харьцаатай байдаг билээ. Эмнэлэг, сургууль, төрийн байгууллагуудаар орохоор хүмүүсийн ярьж байгаа юм нь юу байна вэ гэхээр “түг таг, үгүй” гэсэн хүн зандарсан, хүнд суртал гаргасан ийм л байдал байгаад байгаа юм. Яагаад мөнгө гаргахгүйгээр харилцааны соёлыг дээшлүүлж болохгүй байна вэ, яагаад үйлчилгээний соёлыг дээшлүүлж болохгүй байх вэ. Энэ талаар Б.Долгор сайдаас юу гэж асуух гэж байна вэ гэхээр энэ 2010 онд тухайлсан жил гэж зарлаж байгаа юм байна уу, үгүй юу. Засгийн газраас ингэж зарласан жил байхгүй бол энэ чиглэл дээр “жил” болгон зарлах боломж байна уу, үгүй юу. Тэгээд газар сайгүй төрийн байгууллагууд, яамдууд анхаараад ажиллавал хүмүүс бие биендээ үйлчилгээгээ соёлтой, чанартай үйлчилчихдэг ийм болгомоор байна шүү дээ. Энд мөнгө зарахгүй шүү дээ. Жаахан яриа хөөрөө, сурталчилгаа л хийгдэнэ биз. Энэ юмыг анхаармаар байна.


Дараа нь, төв, суурин газруудтай холбоотой, нийслэлтэй ч холбоотой юм. Ногоон байгууламжийн асуудлыг зориуд үг, өгүүлбэрээр нь тавьж оруулахгүй бол хөтөлбөрт ерөнхий үгээр орчихоод ерөөсөө болохгүй юм. Төв, суурин газрын байгууллага бүхэн орчноо ногоон байгууламжтай, гэрэлтүүлэгтэй ийм үзэмжтэй, цэмцгэр болгох томъёоллоор суулгаж  болох уу. Улсын төсвөөс нэг их мөнгө гарахгүй шүү дээ. Тухайн байгууллага өөрийнхөө орлогоор л хийнэ шүү дээ. Ногоон байгууламж барих газар байхгүй гээд байгаа юм. Яг өөрт нь жижигхэн газар байж л байгаа шүү дээ. Тэрүүгээр нь явахад бөөн шороо тоос, чулуу бужигнасан юм байгаа шүү дээ. Энэ мэтийн асуудлыг асуудал болгон хөндөж тавьж хариулт авах гэсэн юм.


Б.Долгор: -Сум хөгжүүлэх сангийн хувьд яг сум хөгжүүлэх сан гэсэн утгаар нь оруулах боломж хомс байсан. Ерөнхийдөө хөдөлмөр эрхлэлтийг дэмжих сангууд, жижиг, дунд үйлдвэрийг дэмжих сангуудаар хөдөө, орон нутагт иргэдэд хүрч тодорхой хэмжээний зээл өгөх, мөн шууд хөрөнгө оруулалтууд хийх, лизенгээр тодорхой тоног төхөөрөмжүүд авах боломж, зээлийн баталгаа гаргах гээд жижиг, дунд бизнесийг дэмжих, өрхийн амьжиргааг дэмжихэд чиглэсэн тэр утгаар нь явж байгаа. Энэ жилийн хувьд гэхэд жижиг, дунд үйлдвэрийн зээл дээр 30 тэрбумыг шийдэж ирсэн. Тэр хэмжээндээ 30 тэрбумаараа явж байгаа. Тэгэхдээ энэ нь зөвхөн зээл байсан бол энэ жилийн хувьд ялгаатай нь саяын миний дурдсан асуудлуудаар байгаа. Зээлийн баталгаа гаргадаг ч юмуу, лизенгээр өгдөг ч юмуу гэх мэтчилэнгийн ийм боломжуудыг илүү олгох байдлаар асуудал явж байгаа.


Улаанбаатар хотын хувьд тодорхой зүйлүүд энд дурдсан байгаа. Ялангуяа орон сууцны хорооллуудыг хөгжүүлэх, шинэ хорооллуудын инженерийн дэд бүтцүүдийг барих, инженерийн шугам сүлжээнүүдийг барих, тодорхой хөнгөлөлттэй зээлүүд Азийн хөгжлийн банк зэрэг хот байгуулалтын салбарын зээлүүдийг хэрэгжүүлэх, цэвэрлэх байгууламжуудыг сайжруулах, мөн бага, дунд орлоготой өрхүүдэд зориулсан түрээсийн орон сууц барих, гэр хорооллуудыг орон сууцны хороолол болгон хөгжүүлэх гэх мэтчилэнгийн Эко бие засах байгууламжийг байгуулахаас эхлээд нэлээн олон зүйлүүд энд туссан байгаа. Тэр дотор гэрэлтүүлэг, зам, дэд бүтцийн зэрэг нэлээн олон зүйлүүд байгаа.


Энэ хүрээндээ ерөнхийдөө Улаанбаатар хотын хэмжээнд нэлээн зүйлүүд хийгдэнэ гэж тооцож байгаа. Яг ногоон байгууламж гэсэн тийм нэр томъёоллоор энэ дээр ороогүй байгаа байх гэж бодож байна. Таны тэр саналыг тусгай, зарим нэр томъёог нэмж оруулж болно гэж бодож байна.


Цагдаагийн байгууллагын хувьд унаатай болгох заалт байгаа. Цагдаагийн байгууллагын авто паркыг үе шаттайгаар шийдвэрлэ гэсэн ерөнхий заалт байгаа. Энэ хүрээнд нэг дор хангах бололцоо маш муутай байгаа. 


Багийн засаг дарга нарын хувьд ч гэсэн унаагаар хангах зайлшгүй бололцоо байдаг. Таны энэ асуултын хувьд хямралын үед захиргааны зардал нэмэхгүй, ямар нэгэн хэмжээний зардлууд суулгах боломжууд энэ жил гараагүй. Энэ дээр бид янз бүрийн л арга замуудыг бодож, хөөцөлдөж байна /төсөл хэрэгжүүлэх гээд/. Төсвөөс бас хүндрэлтэй байгаа юм. Тэгээд энэ дээр хэд хэдэн арга хэрэгслийг ашиглаж ажиллана гэсэн тооцоотой байгаа.


Үйлчилгээний болон харилцааны соёлын хувьд төрийн үйлчилгээний чанар, хүртээмжийг сайжруулах гэсэн тусгай зорилт байгаа. Энэ зорилтын хүрээнд тодорхой үйл ажиллагаа явуулахаар туссан байгаа. Тухайлбал, өргөдөл, гомдлыг шийдвэрлэх асуудал дээр тусгай цахим системтэй болохоос эхлээд. Гол нь төрийн байгууллагын үйлчилгээний стандарт боловсруулж, батлуулж хэрэгжүүлье гэж байгаа юм. Энэ түрүүн Э.Бат-Үүл гишүүний асуугаад байсантай холбоотой. Ер нь авилгатай тэмцэх чиглэлээр хийх ажлын нэг зайлшгүй хийсэн байх зүйл нь энэ юм билээ. Үйлчилгээний стандарттай болж, тэрийгээ мөрдүүлэхэд чиглэсэн ажлаа л онцгой анхаарах хэрэгтэй гэсэн ийм зарчим байгаа. Энэ жилийн хувьд гэхэд төрийн байгууллагын ил тод байдлын шалгуур үзүүлэлт гээд бид авилгатай тэмцэх төлөвлөгөөнд орсон асуудлыг хийсэн. Тэрний хэрэгжилтэд анхаарч ажиллана гэсэн ийм зүйлүүд байгаа. Гол нь төрийн үйл ажиллагаан дээр төрийн албан хаагчийн ёс зүй, хариуцлага дээр хяналт тавих, хяналт шинжилгээний үнэлгээний системээ боловсронгуй болгож явуулах ёстой гэсэн зарчмыг энэ үндсэн чиглэл дээр тусгаж өгсөн байгаа. Жил зарлахын хувьд энэ 2010 оны хувьд төлөвлөсөн зүйл байхгүй байгаа. Таны саналыг ярилцъя гэж бодож байна.


Э.Мөнх-Очир: -Д.Дондог гишүүний асуултад хариулаад байхад л харагдаад байна л даа. Бид нэг юм ярихаар наад ногоон номноос хараад бөөрөнхий юм бидэнд хэлчихээд суугаад байх юм. Түрүүн Э.Бат-Үүл гишүүний хэлдгээр төвлөрлийг сааруулъя, удирдлага, санхүүжилтийн хуулийн өөрчлөлт, энэ төрийн сан үнэхээр бид нарт нийцэхгүй байна, төрийн санг задлаач ээ гэдэг санал орон нутгаас байнга ирж байгаа шүү дээ. Энийг яагаад өнөөг хүртэл хийх сонирхол байхгүй байна вэ? Их Хурлын гишүүд ч гэсэн энэ дээр анхаараад үнэхээр орон нутгийг хөгжүүлье л гэж байгаа бол энэ балай төвлөрлийг задлах хэрэгтэй шүү дээ. 


Таны саяын хэлээд байгаа ашигт малтмалаас орж ирж байгаа орлогын дийлэнх хувийг тийш нь төвлөрүүлье гэдэг бол угаасаа орон нутгаас нь олсон орлогыг тэнд нь үлдээхгүй яах гэсэн юм бэ? Тэрийг Засгийн газар бүгдийг цуглуулж авч хуваарилдаг байж болохгүй шүү дээ. Амьдрал дээр харагдчихсан юмыг та бүхэн тэр талаас нь бодож, сэтгэж ажиллахгүй бол нэг нь асуусан, нөгөө нь хариулсан болоод л ногоон ном нь өөрчлөгдөхгүй цаашаа яваад байвал гишүүд бид энэ юмыг хэлэлцээд байх ямар шаардлагатай байдаг юм бол?


Тийм учраас би энэ төвлөрлийн асуудлыг нэлээн нухацтай авч үзэх, төрийн сантай холбоотой юмнуудыг бүр ярилцах шаардлагатай болчихоод байна. Өнөөдөр Улаанбаатар хотод асуудал шийдээд Сангийн яам руу явуулахад очоод хаагаад, найм, есөн сар хүртэл тендерийн асуудлыг шийдэж өгөхгүй байсаар байгаад өвөлтэй нь залгуулчихдаг. Дараа нь 12 дугаар сард ажил хийгээгүй байна гээд мөнгийг нь хураагаад авчихдаг. Тэр мөнгөө Засгийн газар хаашаа хийж байгаагаа бидэнд тайлагнах биш дээ. Хичнээн тэрбум төгрөг буцааж авсныг чинь бид нар одоо хүртэл мэддэггүй шүү дээ. Тэрийг мэднэ биз дээ? Ирэх жил танай сүүлийн мөнгийг өгье, эхний мөнгөө авчих гээд. Энэ зовлонг мэддэг хүн Ц.Батбаяр гишүүн хүртэл сууж байна. Хот гэхгүй хөдөө ч гэсэн дулааны системийг нь өөрчилж байна гээд мөнгөнийх нь талыг урьдчилж өгчихөөд, ирэх жил нь танайхыг хасчихсан гээд. Яасан бэ гэхээр дараа жил болъё гэдэг. Тэр чинь өвөл болж байдаг, дулааны талыг нь хийчихсэн, талыг нь хийгээгүй Хишиг-Өндөр сумын жишээ байж л байна. Сангийн яам мөнгийг нь тавьж өгдөггүй.


Энэ сонин тогтолцоог хэзээ өөрчлөх юм бэ? Үүнийг бид яваандаа болчихно гэж ярих биш, энэ олон дэвшүүлсэн, гаргасан зорилтууд байгаа шүү дээ. 1996 оноос хойш явж байгаа, 2000 онд хүртэл дэвшүүлсэн юмнууд байна. Бүсчилсэн хөгжил гэж байна. Лхагва дарга хэлж л байгаа байх. Лхагва дарга бол саналуудаа оруулдаг, мэдээж хэрэг 80 хувь нь хасагдаад, наана чинь байхгүй л байгаа. Бүсчилсэн хөгжил гээд яриад байгаа мөртлөө тэр бүсчилсэн хөгжлийнхөө дагуу юмаа хийхгүй, сум бүр дээр 50 сая төгрөг. Тэр 50 сая төгрөг чинь эргээд хэзээ орж ирдэг байсан юм бэ? Та нар өнөөдрийг хүртэл хэдэн төгрөг өгчихөөд буцааж авсан гэсэн тайлангаа хар даа. Амьдрал дээр хэзээ ч нийцэхгүй байгаа шийдлүүд яваад байна.


Тийм учраас төвлөрлийн асуудал дээр эргээд бид хөгжлийнхөө юмыг багцалж барьж авахгүй бол болохгүй байна. Хөдөө аж ахуй дээр юу юм, үйлдвэрлэл дээр юу юм бэ? Сая ногоон номноос дурдлаа. Орон нутгийн нөөцөд тулгуурлаж, тэнд нь үйлдвэрлэл бий болгоно гээд ярих юм. Сайншандын парк гээд ярилаа. Барилга, хот байгуулалтын яамнаас. Сайншандад төмрийн хайлуулах үйлдвэр барих гэх юм. Төмрийн хүдэр чинь тэнд байгаа юмуу? Ганц төмөр надад Сүхбаатар юмуу, Дорноговь, Өмнөговь ойрхон байна гээд харуулаад өг л дөө. Тэгэхэд Сэлэнгэ аймгийн Баянгол гээд Төмөртэйгөөс хойшоо хил хүртэл бүх төмрийн ордууд тэнд байхад яагаад Дарханы хажууд төмөрлөгийн үйлдвэрийнх нь хажууд хайлуулахыг нь бариад тэнд нь боловсруулах үйлдвэрийг нь хийгээд явчихаж болохгүй байгаа юм бэ? Тэрийг Засгийн газар хуралдаанаараа дэмжээд, Сайншандад Монгол улсад байгаа бүх юмыг, төмөр, алтыг бүгдийг цуглуулаад тэнд боловсруулна гэж яриад байх юм. 


Нөгөө бүсчилсэн хөгжил чинь хаачсан юм бэ? Би тэрийг ойлгохгүй байна. Сэлэнгэ нь төмрөөрөө  дагна, нүүрсээ өгөөд байгаа Өмнөговь нь нүүрсээрээ дагна. Уранаараа Дорнод нь дагна. Бидний байгаа төвд суурьшил бий болж байгаа Заамар, Улаанбаатарын хавь, Төв аймгийн энд ашигт малтмалыг нь болиулаач ээ. Тэрийг ухах шаардлага байна уу? Өнөөдөр нэг нөхөр ухаад л дуртай газраа тоглоомонд өгөөд сууж байна шүү дээ. Ашигт малтмалын чинь орлогыг. 15 тонн алт зүгээр гараар урсаад гарчихлаа гэж хүн бүр яриад байгаа биз дээ? Ийм юмыг та нар бодохгүй, юм асуухаар урдаас ногоон номон дээрээсээ хоёр өгүүлбэр хэлдэг. Тэр өгүүлбэрийг нь хэн зохиосон юм бэ гэхээр “Шинэтгэлийн хорооны нэг хүн алдчихсан” гэсэн юм яриад явж байдаг. Өчигдөр Батлан хамгаалахынхан тийм юм ярьж байсан. Бидний өгсөн саналыг ногоон номонд оруулж чадаагүй болохоор бид шинээр Аюулгүй байдал дээр оруулж байгаа юм гэж Батлан хамгаалахынхан яриад явж байна шүү дээ. Тийм хариуцлагагүй юм байдаг юмуу? Яасан юм бэ гэхээр Шинэтгэлийн хорооны хүүхдүүд энэ дээр шивж байхдаа манай хуучин саналыг шивчихжээ, яанаа гээд. Тийм Засгийн газар байдаг юмуу. Долгор сайд аа, хэлээд өгөөч. Болохгүй шүү дээ. Энэ чинь тоглоом биш шүү дээ. Өнөөдөр та нар нэг юм хийж өнгөрөөд, мөнгө авъя гэж бодож болохгүй. Төвлөрлийн асуудлыг яаж бодоод байна вэ гэдгийг наад ногоон номгүйгээр, сэтгэлээсээ бидэнд нэг ярь даа. Тэрийг бид бодлого болгоод дэмжье л дээ.


Хоёрдугаарт, хөрөнгө оруулалтын асуудал байна. 50 сая тийшээ, энэ нь энд гээд. Өнөөдөр Улаанбаатар хотод жилд өгч байгаа 10 тэрбум төгрөг бүгд үр ашиггүй зарцуулагдсан гэсэн дүн гарч байна шүү. Аюулгүй байдлын байнгын хороон дээр ийм юм нь орж ирэх гэж байна. Энэ юу гэсэн үг вэ? Тэгээд Д.Дондог гишүүний хэлж байгаа саналыг бүр дэмжмээр байна. Юу вэ гэхээр Улаанбаатар хотод орж байгаа хөрөнгө оруулалтыг ногоон байгууламж, энэ байгууламж гэж ярьж байгаа юмыг бүгдийг нэгтгээд, цогцоор нь хөрөнгө оруулалтыг хариуцуулсан нэгж байгуулдаг ч юмуу, тийм байдлаар хөрөнгө оруулалт дээр хяналт тавьсан байдлаар явахгүй бол өнөөдөр энэ болохоо байлаа.


Маршалын гүүрний хойд талд цэцэрлэгт хүрээлэн байгуулна гээд зохиосон юм шиг хэдэн хүмүүс яваад байна л даа. Тэрийг зохиосон хүмүүс нь өөр хүмүүс юм. Хийх гэж байсан юм нь тэс өөр юм байсан юм. Тэгсэн чинь одоо 160 сая төгрөгөөр тендер зарласан байна. Энэ юун хашаа юм бэ гэсэн чинь “түр хашаа, туулай гүйлгэхгүйн тулд” гэж байна. Уучлаарай, 160 сая төгрөгөөр түр хашаа барьдаг юмуу? Энэ асуудлаа шийдмээр юмаа. Өчигдөр телевизороор харсан чинь би бухимдаж дууслаа. Яг тэр түр хашаа барих гэж байгаа нөхөр чинь Хангарьд одон аваад, зүүлгээд зогсож байна. Хотын Бат гэдэг чинь. Ингэж болохгүй шүү дээ.


467 сая төгрөгөөр гэрэлтдэг, хөгжимтэй усан оргилуур бий болголоо гээд телевизийнхэн гаргалаа. Би очиж үзлээ. Тэр нь хаана вэ гэхээр Хархорин захын үерийн далангийн цаад доор нь. Манайхны ярьдаг траншейныхан цаана нь байна. Телевизийнхэн! Яагаад та нар гаргахгүй байгаа юм бэ? Наана нь фантон байхад яг тэрнийх нь цаана нь нөгөөдүүл нь юуны мах шарж байгаа юм мэдэхгүй, нөгөөдүүл чинь сууж байна шүү дээ. Тэд нарын усанд орох газрыг шийдэж байгаа юмуу, эсвэл иргэдийг амраах төв байгуулах гэж байгаа юмуу? Өнөөдөр хэн тийшээ очиж, тэр фантоныг үзэх юм бэ? Надад хэлээд өг дөө. 467 сая төгрөг. Энийг би шалгуулна. Энэ бол 160 саяас илүү гарахгүй шүү. Бид нар тооцоо хийж, ажил хийж байсан хүмүүс. Тийм учраас энэ хөрөнгийн асуудлыг та нар цаашид яаж шийдэх вэ? Ингээд л өгөөд байх уу? 50 саяыг сумын дарга та ингэ, сонгуульдаа сайн, зөв ороорой гээд байх уу? Өнөөдөр энэ дээр хариулт өгөхгүй бол бид өөр бодлого гаргаж цаашид ажиллана гэж бодож байна.


Их Хурлын гишүүд асуулт тавихаар ногоон номноос хэдэн өгүүлбэр хариулдгаа болимоор байна. Та үнэхээр сэтгэлээрээ “би ингэж бодож байгаа, Монгол улсын иргэн, Монголын хөгжлийг бодож байгаа сайдын хувьд ингэж бодож байна” гэж хэлбэл бид тэр бодлогыг бичиг баримтаар хөрөнгийг нь дэмжиж өгье.


Б.Долгор: -Асуултад хариулахын тулд ногоон номоо барьж хариулахаас өөр арга байхгүй. Энийг Засгийн газраас УИХ-д өргөн барьсан ийм зүйл. Тийм учраас зүгээр би ингэж бодож байна гэж хариулах эрх надад байхгүй. Тийм болохоор энэний дагуу л хариулахаас өөр арга байхгүй.


Төлөвлөлт, хөрөнгө оруулалт, төрийн сантай холбоотой асуудлыг манай Хөгжил, шинэтгэлийн хорооноос Ж.Жаргалсайхан хариулна. Ер нь бүсчилсэн хөгжилтэй холбоотой асуудал дээр Лхагва дарга хариулах байх. Нэг зүйлийг тодруулахад Сайншандад төмрийн үйлдвэр байгуулна гээд шийдчихсэн зүйл байхгүй. Ерөнхийдөө Сайншандад аж үйлдвэрийн цогцолбор чиглэлээр юм байгуулахаар яригдаж байгаа.


Э.Мөнх-Очир: -Үйлдвэрлэлгүй ямар цогцолбор байдаг юм бэ? Төмөргүй ямар үйлдвэр байдаг юм бэ? Надад мэддэг хүн нь хэлээд өг дөө. Бүхэл бүтэн улсын суурь төмөр дээр явж байгаа шүү дээ.


Б.Долгор: -Засгийн газраар ороод шийдчихсэн зүйл яг байхгүй. Ер нь Сайншандад аж үйлдвэрийн цогцолбор байгуулах боломжтой гэсэн санал гаргасан /холбогдох яамдууд/. Энэ нарийвчилж яригдаж, ялангуяа дэд бүтэцтэйгээ холбогдож ярих учиртай. Авто зам, төмөр замын асуудалтай холбогдож яригдах учиртай. Энийг нарийвчилсан тооцооны үндсэн дээр шийдвэрлэх учиртай байгаа.


Э.Мөнх-Очир: -Сэлэнгэ төмөр замгүй юмуу? Сэлэнгэ замгүй юмуу?


Б.Долгор: -Сэлэнгэд төмрийн үйлдвэр байгуулахгүй гэж би хэлээгүй байна шүү дээ. Сайншандыг та асуугаад байна шүү дээ.


Э.Мөнх-Очир: -Сайншанд дээр яагаад төлөвлөөд байгаа юм бэ? Яагаад та нар тэнд тийм бодлого бариад байгаа юм бэ гэдгийг хэлээдэх дээ.


Б.Долгор: -Тийм бодлого бариагүй байгаа.


Э.Мөнх-Очир: -Юу гэсэн үг юм бэ? Бүх телевизээр хоёр сайд чинь өдөр, шөнөгүй хоёр сайд чинь зогсчихоод ийм макет гаргачихаад бид нар энийг л хийх гэж байгаа гээд.


Б.Долгор: -Тэрийг Засгийн газар дээр эхний ээлжинд танилцуулсан, Засгийн газраас ямар нэгэн шийдвэр гаргаагүй байгаа. Холбогдох тооцоо, судалгаануудаа хийгээд, тэрийгээ шийдүүл гэсэн үүрэг өгсөн байгаа.


Э.Мөнх-Очир: -Тэгвэл яах гэж тийм юм ярьдаг юм бэ?


Ц.Батбаяр: -Жаргалсайхан дарга хариулъя.  Үндэсний шинэтгэлийн хорооны газрын дарга

Ж.Жаргалсайхан: -Төсвийн шинэчлэлтэй холбоотой асуулт асуулаа. Тэрэнд би хариулъя. Манай дарга маань Төсвийн байнгын хорооны хуралд сууж байгаа учраас би ирсэн юм. Өнгөрсөн оны төсөв, үндсэн чиглэлийг хэлэлцэж байх үед төсвийн шинэчлэлийн асуудлаар Их Хурлын гишүүдээс олон санал авсан. Энэ дагуу Сангийн яамаар өнгөрсөн хугацаанд Төсвийн хариуцлагын тухай хууль, хуучин байсан Төсвийн хууль, Төсвийн байгууллагын удирдлага, санхүүжилтийн хууль хоёрыг нийлүүлээд Төсвийн тухай хууль гэсэн ийм хоёр хуулийн төслийг боловсруулж байгаа.


Энд хугацаа алдаж, удааширсан байж магадгүй. Гэхдээ үндсэндээ хоёр хууль хоёулаа боловсрогдсон байгаа. 10 дугаар сарын 31-ний өдөр УИХ-ын бүх гишүүдэд энэ хуулийн төслийг урьдчилсан байдлаар танилцуулна гэж С.Баярцогт сайд маань хэлж байгаа.


Э.Мөнх-Очир: -Ямар чиглэлээр явж байгаа юм бэ?


Ж.Жаргалсайхан: -Ер нь төвлөрлийг сааруулах юм нь Төсвийн тухай хуульд байгаа.


Б.Лхагва: -Монгол Улсын бүсчилсэн хөгжлийн удирдлага, зохицуулалтын тухай хууль үзэл баримтлалын дагуу бүсийн зөвлөлүүд болон бүсийн аймгуудаас ирж буй хөгжлийн 2010 оны үндсэн чиглэлд тусгах саналуудыг бид нэгтгэн өнгөрсөн хугацаанд томоохон бүсийн зөвлөлгөөн дээр яригдсан, асуудал дэвшүүлэгдсэн саналуудыг нэгтгэн Үндэсний хөгжил, шинэтгэлийн хороонд өгч, мөн Сангийн яам, холбогдох яамдуудад саналыг өгч, үндсэн чиглэлд тусгасан байгаа гэдгийг хэлмээр байна.


Э.Мөнх-Очир гишүүний хэлж байсан, 50 сая, 10 сая ч байна уу, өнгөрсөн жилийн УИХ-ын гишүүдийн 500 сая гэдэг асуудлаар орон нутгийн бүсийн зөвлөлийн удирдлага, гишүүд, аймаг, орон нутгийн удирдлагууд энэ асуудлыг цааш нь бүсчилсэн хөгжлийн жинхэнэ үзэл баримтлалтай нийцүүлэн зохион байгуулах асуудалд хандуулах хэрэгтэй гэсэн ийм санал хэлж байгаа гэдгийг хэлмээр байна.


Ц.Батбаяр:-Би гишүүнийхээ хувьд хоёр асуулт асууя. Нэгдүгээрт, ногоон ном /миний мэдэхийн/, би 1992 оноос хойш Нийслэлийн хурлын төлөөлөгчөөр сонгогдон ажиллаж байгаа л даа. Яг тэр л давтамж, тэр л зүйл явагдаад байх юм. Энэ дээр зарчмын өөрчлөлт оруулж болдоггүй юмуу? Одоо дэлхийн эдийн засагт ийм л зарчим байх ёстой гэсэн ийм л зарчим бариад байгаа юмуу. Аль хэдийн л Ж.Жаргалсайхан гуай Сангийн яаманд байсан, одоо Үндэсний шинэтгэлийн хороонд дагаад оччихсон. Ийм газраас гардаг зарчмын юм нь ийм л юм яваад байх юм. Энэ дээр өөрчлөлт оруулах боломж нөхцөл байдаг юмуу?


Хоёрдугаарт, бүсчилсэн хөгжлийн үзэл баримтлалыг бид олон жил ярьж байгаа юм. Би ч бас Улаанбаатар, Дархан, Эрдэнэт гээд 5 бүс рүү явахаар үнэхээр энэ бүсүүд дээр тодорхой чиглэгдсэн бодитой үр дүнтэй ажлууд хийгдэхгүй байна. Төсвийн хөрөнгө оруулалтаар хийгдсэн хэдэн ажлууд л бий болоод байна.


Гуравдугаарт, ногоон ном дотор явж байна. Шинэ төмөр замын асуудал гээд. Энэ дээр тодорхой нэр томъёотой оруулаад хиймээр байна. Өнөөдөр манай улсын бараа эргэлтийн төмөр замаар ачаа тээвэрлэж байгаа зүйлийн 80 хувь нь Хятадаас тээвэр хийж байна. Монгол өөрөө далайд гарцгүй орон. Тяньжинд Улаанбаатар хотын чөлөөт бүс байгуулагдлаа. Тэгэхээр Улаанбаатар хотын Замын-Үүд рүү яваад байгаа энэ төмөр зам чинь үнэхээр хэцүү байна. Цаашаа вагон шилжүүлэхээс аваад маш их хүндрэл учирч байгаа юм. Тийм учраас Улаанбаатар-Замын-Үүд гэсэн төмөр замын шинээр хийх асуудлыг 2010 оны эдийн засгийн зорилтод оруулж болохгүй юу гэсэн асуулт байна.


Б.Долгор: -Үндсэн чиглэлийг ямар үзүүлэлттэй, ямар бүтэцтэй боловсруулах асуудлыг хуулинд заачихсан байгаа юм. Тийм учраас бид хуулийнхаа дагуу л энэ асуудлыг оруулж ирж байгаа. Ер нь энийг өөрчлөх шаардлагатай  юу, үгүй юу гэдэг асуудлыг нухацтай ярих ёстой байгаа юм. УИХ-аар энэ асуудлыг тодорхой хэмжээгээр хэлэлцэн шийдвэрлээд, хавар энэ асуудлыг шийдвэрлэж байя. Тэгснээрээ төсвөө үүнтэйгээ уялдуулж эртнээс боловсруулдаг болъё гэсэн зарчим шийдэгдсэн байгаа. Ийм чиглэлээр дараагийн 2010 оны 01 дүгээр сарын 01-нээс ийм чиглэлээр явна. Тэр үед зарчмын ийм өөрчлөлтүүд орох боломж бүрдэнэ гэж бид ойлгож байгаа.


Төмөр замтай холбоотой асуудал дээр ямар маршрутаар, ямар төмөр зам одоо нэмж тавих ёстой вэ гэдэг асуудал боловсруулалтын шатанд байна. Саналуудыг бэлтгэсэн байгаа. Засгийн газраар хэлэлцээд, УИХ-д өргөн барина. УИХ шийдвэрлэх учиртай. Үнэхээр геополитик талаас нь олон зүйлээ бид бодож, төмөр замын асуудлыг шийдвэрлэх ёстой. Тийм учраас ялангуяа уул уурхайн ордуудыг ашиглахтай холбоотойгоор олон  зүйл дээр энэ  маршрут ямар нэгэн хэмжээгээр шийдэгдэх учиртай учраас энэ асуудлыг УИХ-д ойрын хугацаанд оруулж шийдвэрлүүлнэ. Тийм учраас энэ дээр тийм, ийм гэж бичихэд арай эрт байгаа учраас ийм маягаар орсон.


Хөрөнгө оруулалтын асуудал дээр 2010 оны хувьд тодорхой хэмжээгээр бэрхшээл байгаа. Тийм учраас том хэмжээний дэд бүтцийн хөрөнгө оруулалтуудыг бага хэмжээгээр тусгасан байгаа. Боловсрол, эрүүл мэндийн хөрөнгө оруулалтыг бууруулахгүй байх ийм л чиглэл барьсан.


Бид төр, хувийн хэвшлийн түншлэлийн асуудал, Концессийн хуулиуд зэрэг том эрх зүйн шинэ орчны төвшинд бид  хөрөнгө оруулалтын чиглэлд дараа төлөвлөгдөх нөхцөлтэйгээр хувийн хэвшлийн хөрөнгө оруулалтыг илүү дайчилж явуулах бодлогыг барьж явж байгаа.


Ц.Батбаяр: -Асуултаа тасалъя. Санал хэлэх гишүүд:


Э.Бат-Үүл –Сая Ц.Батбаяр гишүүн зөв зүйтэй зүйлийг асуултын явцад хэллээ. Би энийг Засгийн газрын албадад хандаж хүсмээр байгаа юм. Үндсэн чиглэлийг оруулж ирдэг форматыг өөрчилмөөр байна. Өөрөөр хэлбэл, бодлогын гэдэг дээр яг юу гэх гээд байгаа юм бэ гэдгээ тодруулмаар байна. Санхүүгийн төвлөрлийг багасгах, орон нутгийн хөгжлийн төлөвлөлт, санхүүгийн тогтолцоог боловсронгуй болгох гэчихэж байгаа юм. “Боловсронгуй, төвлөрлийг багасгах” гэдэг үгний чинь цаана өчнөөн юм явж байгаа шүү дээ. Тэр өчнөөн юмыг Их Хурлын гишүүдэд хэлэхгүй байж байгаад ороод ирдэг. Тэгээд үнэн хэрэг дээрээ Их Хурал бодлого тодорхойлж чадахгүй болчихоод байгаа юм. Энэ бодлого тодорхойлох гэж байгаа, хийх гэж байгаа ажлууд нь тодорхой концепциальный баймаар байна. Жишээлбэл, татварын орлогыг бид ингэж хуваарилах гэж байгаа, төсвийн зарлагаа ингэж хуваарилах гэж байгаа гээд. Цаашдаа үндсэн чиглэлийг ингэж хийх хэрэгтэй гэсэн саналыг Ц.Батбаяр гишүүнийг хэлж байхад саналаа. Тэгэхгүй бол Их Хурал олон удаа мэхлэгдэж байгаа шүү.


Би нэг тодорхой зүйлийг хэлэхэд төсвийн төвлөрлийг багасгах, орон нутгийн хөгжлийн төлөвлөлт, санхүүжилтийн тогтолцоог боловсронгуй болгох гэдэг нь үндсэн чиглэл бүр дээр бараг орж ирдэг, сонгууль бүр дээр яригддаг мөртлөө эсрэгээр яваад байдаг юм. Их Хурлын гишүүд яаж мэхлэгдээд байна вэ гэхээр үүний цаана юу хийх гэж байгаагаа хэлж байгаа нь тодорхой биш учраас Их Хурлаа мэхлээд байгаа юм. Үүнийг болимоор байна. Э.Мөнх-Очир гишүүний бухимдаж хэлдэг нь зөв шүү дээ. Бид нар мэхлэгдээд байна. Тэгээд бид түрүүний хэлдгээр судалгааны хүрээлэн байхгүй, бид зөвлөхүүдийн хүчирхэг үйлчилгээ байхгүй учраас Засгийн газартаа яаж ч чаддаггүй байхгүй юу. Орж ирснийг нь л яриад суудаг.


Хоёрдугаарт, үүнтэй холбогдуулаад хэлэхэд, бид яахав, үндсэн чиглэлээ хэлэлцээд, цаг нь шахагдаад ерөнхийдөө иймэрхүү үгээр явдаг юм. Бид ч бас ойлгодог, мэддэг ч болчихлоо. Гэхдээ хүсэлт байна. Одоо Сангийн яаман дээр яг энэ санхүүгийн төвлөрлийг багасгах чиглэлээр ажлын хэсэг гарчихсан, яамдууд орчихсон нэлээн том ажлын хэсэг ажиллаж байгаа юм. Одоо болтол төсөл нь ядаж Засгийн газраар хэлэлцэгдэж орж ирээгүй байгаа. Би танадаж дуулахад юу болоод байна вэ гэхээр Б.Долгор сайд аа, зарим нэг жижигхэн хуулинд байсан зөрчилтэй байсан зүйлүүдийг янзлаад орж ирж байгаа гэсэн зүйл дуулдсан. Гэтэл үнэн хэрэг дээрээ бид Их Хуралд чиглэл өгөх хэрэгтэй байгаа юм. Жишээлбэл, орон нутгийн иргэдийн хурал өөрсдөө хувь хэмжээгээ тогтоодог татвар гэж юу байна вэ? Тэрийгээ гаргаад ир /татвар хураамжууд иргэдийн хурал нь тогтоодог/. Хуваалцах татвар гэж юу байна вэ? Жишээлбэл, Аж ахуйн нэгжийн  орлогын татварыг хуваалцмаар байна шүү дээ. Хуваалцах татвар болгомоор байна шүү дээ. Тодорхой хувь нь хуулиар нийслэлд үлддэг, аймагт үлддэг. Тодорхой хувь нь шууд төвлөрсөн төсөв рүүгээ явдаг хуваалцах татварын хэлбэрийг бий болгомоор байна.


Төсвийн зарлагаа ялгаа байхгүй. Аймгийн төсвийн сантай болъё. Төсвийн сандаа орлого нэгтгэдэг байя. Тэрнээсээ шууд иргэддээ хуваарилж өгдөг байя. Ингээд явчихмаар байна шүү дээ. Тэгэхгүй бол энэ явж, явж нийт улс төрийн тогтолцоогоо нурааж хаяад байна. Сүүлдээ орон нутаг яг эрх мэдэлгүй болсон шүү. Улсын төсвөөс Их Хурлын төсвөөс дамжуулан хуваарилдаг зохисгүй төсвийн хуваарилалт байдаг юм. Одоо энэ жил тэрбум болчихоод байгаа юм. Би үүнийг эсэргүүцээд дийлэхээ больсон. Аймгийн дарга нар Их Хурлын гишүүдээ царай алдаад сууж байна шүү дээ. Тэгээд Их Хурлын гишүүд цэцэрлэгийн дээвэр засах тухай яриад явж байна шүү дээ. Энэ үнэхээр байж болохгүй зүйл байгаа юм. Татвар төлөгчдийн хөрөнгөөр л улс төр хийж байгаа юм.


Э.Мөнх-Очир: -Тэрбум төгрөгөөр мал авчихаад, төлийг нь авч чадахгүй бол яах вэ?


Э.Бат-Үүл: -Үүний цаана маш зохисгүй юм явж байгаа. Энийг үндсэн чиглэл дээр задлах бололцоо байхгүй болоод хүсэж байгаа юм. Энэ дээр анхаараарай. Хэрвээ энэ төсөл муу орж ирвэл Их Хурлын гишүүд яриад тохирчихсон байгаа. Бид нар ажлын хэсэг байгуулаад, шууд дайраад, өөрсдөө хуулийн төслөө санаачлаад, өөрсдөө ингээд явна. Болж өгвөл тэгэлгүйгээр явчихмаар байна. Хаана, хаанаа ойлголцоод. Уг нь төслийг нь Их Хурлын гишүүдэд тараачихмаар юм.


Э.Мөнх-Очир: -Засгийн газар дээр ярихад амар болгохын тулд гээд бид энэ дээр ширүүн хэлж байгаа шүү.


Э.Бат-Үүл: -Хоёрдугаарт, парламентын тогтолцоог уг нь болдог бол Их Хурал тогтоол гаргамаар байгаа юм. Би зарчмын зөрүүтэй санал оруулчихсан байгаа юм. УИХ дотор Судалгаа, шинжилгээний хүрээлэн байгуулах. Бүр хүрээлэн гээд нэрлэчихсэн. Тамгын газрын хажууд хавсарга болгоод. Тамгын газар чинь канцелярный газар шүү дээ. Бичиг хэргийн газар шүү дээ. Бидэнд судалгаа, шинжилгээний ажил хэрэгтэй байна шүү дээ. Тийм хүрээлэн байгуулах дээр зарчмын зөрүүтэй санал орсон байгаа. Гэхдээ Б.Долгор сайд аа. Би үүнийг Их Хурал дэмжинэ гэж бодож байна. Юу хүсэж байна вэ гэхээр Их Хурал дээр болж өгвөл тогтоол гараад, ирэх хавар төсвийн тодотгол хийхэд хүрээлэн байгуулах асуудал шийдэгдээд, төсвийн тодотголоор тусаад ороод ирмээр байна.


Х.Тэмүүжин: -Надад үндсэндээ нэг л санал байна. Энэ нь үндсэн чиглэлийн хаана нь орох, ямар байхыг би сайн мэдэхгүй байна. Сая нэлээн хэдэн гишүүдийн үгэнд гарлаа. Хот байгуулалт, орон нутгийн дэмжих, төвлөрлийг багасгах гээд олон зүйлийг яриад байгаа. Ер нь Төрийн байгуулалтын байнгын хороо, Хууль зүйн байнгын хороо, Эдийн засгийн байнгын хорооны дунд юмуу, ямар нэгэн байдлаар нийслэлтэй холбоотой, хоттой холбоотой Түр хороо байгуулаад авах хэрэгтэй байх. Үндсэндээ нэг хот оршин байхын тулд шууд хамааралтай, хамааралгүй 17 хууль өөрөө байж байж, хот өөрөө хэвийн оршин байж байгаа шүү дээ. Гэтэл манайд үндсэндээ тэр байх ёстой хуулиудын гурав, дөрөвхөн нь байна. Гэхдээ хотод шууд чиглэхээсээ илүүтэйгээр өөр чиглэл рүү гараад зориод гарчихсан байгаа юм. Эрх зүйн хувьд шинэтгэхэд нэлээн олон зүйл байх шиг байна, засаг захиргааны хувьд шинэтгэх нэлээн олон зүйл байна. Дээр нь эдийн засгийн хөгжил, дэд бүтэцтэй холбоотой нэлээн олон шийдэх зүйлүүд байх шиг байна.


Хүн амын чинь бараг 50-иас илүү хувь нь энд өвөлдөө орж ирээд суурьшдаг болчихлоо шүү дээ. Ийм нөхцөлд Засгийн газар нийт иргэддээ үйлчлэх ёстой юм бол хийх ёстой ажлынх нь 50 хувь нь энд байж байгаа юм. Ийм нөхцөлд энэ чиглэл яаж үндсэн чиглэл рүү орсон бэ? Одоо салаад энд, тэндгүй явчихаад байна л даа. Гэрэлтүүлэг, зам гэхэд, эсвэл аюулгүй байдал гэхээр Хууль зүйн яаман дээр байж байдаг. Тэгсэн мөртлөө хотын асуудлууд явж байгаа юм. Тийм учраас энэ дээр Байнгын хорооноос санаачилга гаргаад, Засгийн газар үйл ажиллагааны чиглэлээр энэ чиглэлүүд дээрээ тусгаад нийслэлтэй хамтраад, ямар ч гэсэн УИХ дээр нэг бүтэц байгуулах ёстой юм байна. Түр хорооны хэмжээнд. Ямар хуулиуд дээр эрх зүйн орчныг шинэчлэх ёстой юм гээд, Засгийн газраас ямар асуудлыг шийдэхийн тулд хөрөнгө оруулалтыг шийдэх ёстой юм гээд. Үүнийг хэрэгжүүлэхийн тулд захиргааны болон өөрийнхөө бүтцэд ямар хурдан шуурхай механизм бий болгох юм гээд энэ чиглэлээр ажиллахад гар хөлөө нийлүүлсэн механизм хэрэгтэй байна.


Эхний ээлжинд УИХ дээр Түр хороо байгуулаад авчихмаар юм биш үү. Надад ийм л санал байна. Энийг хийгээд авчихвал УИХ-аас Засгийн газрыг шахах, нээлттэй хамтран ажиллах механизм бүрдэх юм.


Ц.Батбаяр: -Б.Долгор сайд Засгийн газрын хуралдаан дээр асуудал хариуцах болчихоод байгаа учраас Б.Долгор сайдыг явуулъя.


Р.Раш: -Миний санал давхцаж байна. Ер нь бид нар зөвхөн өнөөдөр биш, маргааш төвд тэмүүлдэг хүчийг яаж сааруулах вэ гэдэг дээр л юм бодохгүй бол Туулынхаа нуруун дээр бүгд цугларах нь байна шүү дээ. Ийм л асуудал олны сэтгэлийг зовоох боллоо гэдэг дээр манай Засгийн газар үнэхээр юм бодмоор байна. Би олон юм яриад яахав, ганцхан жишээ гэхэд манай магадгүй зарим нь дээр үеэ мөрөөдөж байна гэх байх. Нэгдэл гэдэг юмыг яаж орлох бүтцийг хөдөө, орон нутаг, суманд бий болгох вэ гэдэг асуудал. Бүх юмыг тэнд нь байлгаж байсан. Хүүхдийн хоол зэрэг бүгд тэрүүгээр л явж байсан. Төвөөс мах хуваариллаа гэх зэрэг асуудал байгаагүй шүү дээ. Тэгээд бид нар юмыг баллахдаа амархан хүмүүс чинь бий болсон юмаа бодолгүйгээр устгачихсан. Одоо энийг яаж орлуулах асуудлыг л та бүр талаас нь нухацтай авч үзмээр байна. Тэгвэл хөдөө, орон нутагт хүн тогтоно. Заавал хүн бүр бага сургуулийнхаа хүүхдийг ч гэсэн Улаанбаатар хотод авчирч суулгах гээд байхгүй байх нөхцөл тэнд бүрдэх ёстой.


Ийм л юмыг том масштабаар нь, комплексоор нь гэж ярихын оронд тодорхой байсан юмаа, үр дүнгээ улсад өгч байсан юмаа, алга болгочихсон юмаа яаж сэргээх вэ? Сэргээхийн тулд юу хийх вэ, ямар механизмыг хэрэгжүүлэх вэ гэдэг дээр Засгийн газар дөмөгхөн юм бодоод, нухацтайхан тал бүр талаас нь авч үзээд УИХ-д оруулж ирвэл айл бүр наашаа тэмүүлдэг юм багасна гэж бодох юм. Хөгжил, дэд бүтэц зэрэг нь байлгүй яахав. Тэр үнэхээр чухал.


Хоёрдугаарт, бид нар мэргэжлийн байгууллагын санал, дүгнэлт, ерөөсөө мэргэжлийн тал гэдэг юмаа мартаж байна. Юм болгон улс төр болж хувирсан. Сая ярьж л байна. Сайншандад жижиг, дунд үйлдвэр гээд. Энэ бол мэргэжлийн байгууллагын санал, дүгнэлт биш гэж би ойлгож байна. Мэргэжлийн байгууллагынхаа, мэргэжлийн институтууд чинь алга болчихсон. Дээр үед мэргэжлийн институт гээд байж байсан. Тэд нар чинь асар их юмыг хийдэг байсан. Өнөөдөр үндсэндээ хуульч, эдийн засагч хоёр мэргэжил л урагшаа цойлж байх шиг байна. Тэрнээс бусад мэргэжлийн юмнууд унтрах тал руугаа явж байна шүү дээ. Тэгэхээр мэргэжлийн олигтой, шинжлэх ухааны үндэстэй санал, судалгаа гарч ирэх вэ? Тэр ойлгомжтой асуудал байна.


Мэргэжлийн институтуудыг заримыг нь сэргээх талын юмыг бид бодвол яасан юм бэ? Үнэхээр шаардлагагүй юмнуудыг яахав, яам бүрийн дэргэд заавал тийм институт байх шаардлага байхгүй, зайлшгүй шаардлагатай нь байх хэрэгтэй байна.


Хөгжил, шинэчлэлийн хорооны төвшинг дээшлүүлэхгүй бол энэ чинь салбар дундын юм байх ёстой. Түүнээс биш агентлагийн даргад ямар яамны сайд захирагдах юм бэ? Танай юм ингэмээр байна, тэр юмыг гаргаж ирэх хэмжээнд байлгахгүй бол нэр төдий юм, магадгүй бидний одоогийн ярьж байгаа Хөгжлийн банк гэдэг маань иймэрхүү маягийн бантан гарч ирээд балрах вий дээ. Энэ талаас нь бодвол ямар вэ? Мэргэжил дээр түшдэг, мэргэжлийн институтын үгийг сонсдог ийм л юм явбал бидний ярьж байгаа, үглээд байгаа юмнууд зарим талаар ажил болоход дөхөм болох байх гэж бодож байна.


Гуравдугаарт, Э.Бат-Үүл гишүүний ярьсныг би ноднин баахан ярьж байгаад больсон. УИХ-ын дэргэдэх эрдэм шинжилгээнийхээ институтын төвшинг бид дээшлүүлэх ёстой. Энд ч байх ёс байхгүй, яг хэрэг дээрээ бол. Хажууд сайхан хуулийн байшин байна шүү дээ. Энэ дээр тулгуурлаж, бидний яриад байгаа юмнууд чинь ялангуяа парламентын чиглэлийн судалгааны ажил бол УИХ-ын даргын дэргэд баймаар юм шиг байгаа юм. Тамгын газарт биш. Ийм байр сууринаас хандаад, хавар орж ирэхээр санал гарч ирж байна. Тэр үедээ нэлээн жинтэй асуудал оруулж ирвэл. Энд чинь номын сан дээр байдаг, гуравдугаар давхарт шилэн хоргонд л эрдэм шинжилгээний хэдэн ажилтнууд маань. Уг нь энийг нэлээн өргөн цар хүрээтэйгээр байлгахгүй бол зүгээр л нэг ам хаасан байдлаар хандах нь буруу юм. Чулуунбаатар  толгойлж байсан 11 хүний хийж байсан ажлыг л жаахан өргөтгөөд л ийм байр сууринд орууллаа л гэж би бодоод байгаа шүү дээ. Уг нь агуулгаараа тэгэх ёсгүй юм.


Д.Очирбат: -Манай гишүүдийн яриад байгаа зөв юм. Санхүүгийн төвлөрлийг багасгах, орон нутгийн хөгжлийн төлөвлөлт, түүний санхүүжилтийн тогтолцоог боловсронгуй болгох асуудлыг ярихгүй бол анхан шатан дээр ажиллаж байсан хүний хувьд үнэхээр дүүрэг, хороодод хүндрэлтэй байдаг юм. Өнөөдөр санхүүгийн төвлөрлийг Сангийн яаман дээр хэт төвлөрүүлчихсэн дүүрэг, хот дээрээ хураадаг татвар нь хуваалцдаг татвар гэж байхгүй болчихсон. Жишээлбэл, дүүрэг дээр гэхэд хэдэн гар дээрх худалдаа, ТҮЦ, павильоны л хэдэн төгрөгөөр дүүргийн хөрөнгө, санхүүг бүрдүүлж байна шүү дээ. Бусад ашигтай ажилладаг томхон аж ахуйн нэгжүүдийг бүгдийг улс руугаа, нийслэл рүүгээ татаад аваад явчихдаг. 

Орон нутгийн засаг дарга нь тэр орон нутагтаа санхүүгийн эрх мэдэл байдаггүй. Магадгүй сургууль, цэцэрлэг байгуулъя, өрхийн эмнэлэг байгуулах зэрэг санхүүгийн эрх мэдэл нь дутмаг байдаг. Тийм учраас түрүүчийн яриад байгаа Төсвийн байгууллага, удирдлага, санхүүжилтийн хуулинд нэлээдгүй өөрчлөлтийг хийж, орон нутагтаа хөгжил, орон нутагтаа санхүүгийн эрх мэдлийг өгөх хэрэгтэй юм. Тэр олон татвар, хураамжуудыг бас орон нутагт нь үлдээж, орон нутгийнхаа өөрийн хөгжлийг хангах тал дээр Төсвийн байгууллага, удирдлага, санхүүжилтийн хуулийг  өөрчлөх ёстой юм гэж бодож байна.

Хилийн цэсийн маргаантай асуудал маш их гарч байна. Аймаг, орон нутагт ч бас гарч байна, дүүрэг, сум, хороодууд ч бас гарч байна. Тийм учраас үүнийг нэн яаралтайгаар Их Хурал дээр, Засгийн газар дээр хилийн цэсийн маргаантай байгаа хороодуудын маргааныг арилгах, дүүргүүдийн маргааныг цэгцлэх. Аймаг, сумуудын  дунд байгаа сум хоорондын хилийн цэсийн маргаан, малын бэлчээрийн маргааныг цэгцлэх шаардлагатай байна.

Ц.Батбаяр: -Санал хэлэх гишүүд саналаа хэлж дууслаа. Зарчмын зөрүүтэй саналаар санал хураалт явуулъя.

-33.1-д “УИХ-ын дэргэд судалгаа, шинжилгээний хүрээлэн байгуулах” гэсэн санал оруулж байна. Тамгын газрын дэргэд байсныг өөрчлөөд УИХ-ын дэргэд болгоё гэж.

Э.Бат-Үүл: -Томъёолол нь яахав явж л байна биз. Ер нь бие даасан судалгаа, шинжилгээний хүрээлэнтэй болъё гэж байгаа юм. Тамгын газрын дэргэд биш.

Ц.Батбаяр: -Нэр томъёоны хувьд юу ч гэж ярьж болох.

Су.Батболд: -Ер нь бид эхлэлийг нь тавьчихсан даа.

Э.Бат-Үүл: -Тийм. Бүтцийг нь өөрчилмөөр байна, төсвийг нь гаргамаар байна.

Ц.Батбаяр: -Энэ саналыг дэмжье гэсэн гишүүд гараа өргөнө үү.

Гишүүдийн олонхийн саналаар дэмжигдлээ.

33.1-д саяын санал орж байгаа учраас 33.1-ийг 2 болгоод, дугаарыг нь өөрчлөх юм байна. 

Э.Бат-Үүл: -Өөрөөр хэлбэл, Засаглал, эрх зүйн шинэчлэл гэдэг дээр нэмж орж ирж байгаа юм. Энэ заавал ач холбогдлыг нь харуулах гээд 1-д нь зориуд оруулсан юм.

Ц.Батбаяр: -Дээрх саналыг дэмжье гэсэн гишүүд гараа өргөнө үү.

Гишүүдийн олонхийн саналаар дэмжигдлээ.

33.8 “засаг захиргааны байгууллагуудын гаргах нийтлэг журмыг хуульчилж, уг үйл явцад иргэдийн оролцоо, хяналтыг нэмэгдүүлэх арга хэмжээ авах” гэж нэмэх гэсэн заалт байна.

Су.Батболд: -Засаг дарга захирамж гаргахдаа иргэдээс санал авна гэж юу байсан юм бэ?

Ж.Сүхбаатар: -Засаг дарга иргэдээс санал авах тухай биш. Энэ бол захиргааны процедурын тухай хууль гээд бүх улс орнуудад байгаа юм. Одоо манайд Захиргааны хэргийн шүүх ажиллаж чадахгүй байгаа юм. Яагаад гэвэл материаллаг хууль нь байхгүй байгаа юм. Энэ юу вэ гэхээр ганц процессын тухай ч юмуу, нэг хуулийн /микрофонгүй ярив/.

Су.Батболд: -Захиргааны процессын хуулиар шийдвэр гаргадаг ч юмуу /микрофонгүй ярив/

Ж.Сүхбаатар: -Тэр Захиргааны процессын тухай хууль гэдэг чинь засаг захиргааны шийдвэр гаргах журмыг л агуулсан хууль байгаа байхгүй юу.

Су.Батболд: -Хуулиар нь л ярина шүү дээ. Тэгэхгүй бол засаг дарга.

Ж.Сүхбаатар: -Тэр хууль нь орчихсон байгаа юм. Тэгээд энийг би задлаад, тодруулаад оруулж байгаа юм. Энд уг нь зөрчилтэй юм байхгүй.

Су.Батболд: -Юм болгон дээр хүний саналыг авч болохгүй шүү дээ.

Ж.Сүхбаатар:-Санал авна гэдэг нь бичгээр авна гэсэн үг биш шүү дээ. Тэр шийдвэр гаргах гэж байгаа асуудлаа нээлттэй тавиад зарладаг, мэдээлдэг байдаг асуудал.

Су.Батболд: -Энэ бол яг захиргааны шийдвэр дээр бол болохгүй. Хурлын шийдвэр юмуу, нөлөөллийн байгууллагын шийдвэр дээр бол болно.

Ж.Сүхбаатар: -Наадах чинь болохгүй юм хийчихсэн юм байхгүй. Захиргааны процессын хуулийн агуулгыг л би задлаад байна.

Су.Батболд: -Бид нар шийдвэр гаргахдаа хүмүүсээс санал авч байна гэсэн агуулгаар оруулж болохгүй ээ.

Ж.Сүхбаатар: -Тэртэй тэргүй наадах иргэдийн санал.

Су.Батболд: -Яаж болох юм бэ? Зүгээр л процессын хуулиа л санаачлаад явна биз.

Ц.Батбаяр: -33.8-ыг дэмжье гэсэн саналтай гишүүд гараа өргөе.

Гишүүдийн олонхийн саналаар дэмжигдлээ.

Су.Батболд: -Яаж 7 байдаг юм бэ?

Б.Энхмаа: /зохион байгуулагч/ -Д.Энхбат, Ж.Батсуурь гишүүд дэмжсэн гээд гарсан.

Су.Батболд: -Ийм юман дээр та нар саналыг тэгж хамаагүй авч болохгүй шүү дээ. Тэр чинь зарчмын юман дээр л тэгж болохоос, сөрөг санал гарч болно шүү дээ. Ийм нарийн ньюанстай юман дээр та нар тэгж болохгүй шүү дээ.

Ж.Сүхбаатар: -Би санал хураалгах эрхтэй юу, үгүй юу. Би саналаа гаргаад л тантай адилхан саналаа хураалгаж байна шүү дээ. Юунд бухимдаад байгаа юм бэ?

Су.Батболд: -Хурлын явцад орж ирж байгаа санал  дээр та нар хүмүүсийг дэмжиж байгаагаар авч болохгүй шүү дээ.

Э.Мөнх-Очир: -Сонсоогүй санал дээрээ “за” гэж хэлж болохгүй шүү дээ.

Ж.Сүхбаатар: -Хэлээд л гарч байгаа зарчмын зөрүүтэй саналуудыг нь дэмжлээ л гэсэн.

Су.Батболд: -Хуучин байнгын хороон дээр тэгдэггүй байсан. Одоо ийм юм орчихоод байх юм. Их Хурал чинь цаашдаа яаж шийдвэр гаргах юм бэ?

Э.Мөнх-Очир: -Төрийн ажлыг болж өгвөл задлах гээд байгаа ч юм шиг юм харагдаад байгаа шүү. Одоо авилгын газар очоод чулуу шидэж байсан хүмүүс олон нийтийн зөвлөл гээд хүмүүсийг айлгаад байдаг нь ямар учиртай юм бэ?

Ц.Батбаяр: -Ж.Сүхбаатар гишүүний гаргасан 33.6-д “нэмэгдүүлэх гэсний дараа энэ зорилгоор нэн түрүүнд Дархан, Сэлэнгэ аймгуудыг нэгтгэх эрх зүйн орчныг бүрдүүлэх” гэж нэмэх. Энэ бол засаг захиргааны шинэчлэл дээр яриад байгаа юмуу?

Су.Батболд: -Засгийн газар яаж ч оролдоод чадахгүй байгаа юман дээр та хоёр аймгийн тухай тасалж оруулж болохгүй шүү дээ. Мөрөөдөж болох байх.

Ж.Сүхбаатар: -Та бид нар яриад нэг ч аймаг шийдээгүй л байгаа биз дээ. Нэг аймаг ч гэсэн шийдье гэж байна шүү дээ. Би ер нь санал гаргаж болох эрхтэй юу, үгүй юу? Нэг ч аймаг шийдэж чадахгүй байхад нэг аймгийг нь шийдье л гэж байна.

Су.Батболд: -Тэгж шийддэг юмуу?

Ц.Батбаяр: -Зарчмын зөрүүтэй саналаа гаргаж байна. Энэ дээр үгүй, за гэдгээ л шийдээд явъя.

Ж.Сүхбаатар: -Тэгвэл хурлаа больё. Яг миний асуудал болохоор асуудал шийдэж болдоггүй.

Э.Бат-Үүл: -Сая Су.Батболд гишүүний хэлээд байгаа үнэн шүү дээ.

Ж.Сүхбаатар: -Би шийдэж болох, болохгүйгээ одоо УИХ-аар шийдүүлэх гэж байна шүү дээ.

Э.Бат-Үүл: -Наадах чинь бүхэлдээ төрийн бодлого гээд, захиргааны шинэтгэл гээд томъёологдчихсон явж байгаа зүйлийг хоёр аймгийг салгаж аваад, наад хоёр аймаг чинь бөөн юм болно.

Ж.Сүхбаатар: -Ц.Батбаяр гишүүн ээ, би энийг татаж авъя. Түрүүчийнх бол хүчинтэй шүү.

Ц.Батбаяр: -Ж.Сүхбаатар гишүүний гаргасан төслийн 33.4 “төрийн албан хаагчдын ёс зүйн дүрэм батлагдсан гэж байгаа юмуу?

Ж.Сүхбаатар: -Төрийн албан хаагчийн ёс зүйн дүрэм батлагдсан байна гээд нэг заалт орчихжээ. Тэрийг чинь нэгтгэсэн юм болчих гээд байгаа байхгүй юу. Тэгэхээр ер нь ёс зүйн дүрэмд ямар асуудлууд агуулагдах ёстой юм бэ гэдгийг л.

Ц.Батбаяр: -“Төрийн албан хаагчийн ёс зүйн байдлын нэгдсэн стандартыг тогтоон мөрдүүлнэ” гэж өөрчлөх. “Ёс зүйн дүрэм батлагдсан” гэсний дараа.

Су.Батболд: -Байгаа шүү дээ.

Ж.Сүхбаатар: -Үгүй ээ, энэ “Төрийн албан хаагчийн ёс зүйн дүрэм батлагдсан байна” гэсэн заалт байгаад байгаа юм. Дахиад нэг ёс зүйн дүрэм. Би тэрийг нь өөрчлөөд, ёс зүйн байдлын нэгдсэн стандарт.

Су.Батболд: -Стандартыг оруулна гэдгийг больё гээд байна. Үндсэн чиглэл бол үндсэн чиглэл юм. Тэгээд ч яаман дээрээ очоод дахиад Засгийн газар дээр маш том төлөвлөгөө гардаг байхгүй юу. Тэрэн дээрээ деталь нь байгаа болохоос биш, УИХ-ын гишүүн тэр деталийг ярьдаг, хэлдэг байдлаасаа больё гээд бид энэ үндсэн чиглэлийг 20 жил хэлэлцэхдээ яриад байгаа шүү дээ. Засгийн газар дээр хичнээн хуудас төлөвлөгөө гардаг шүү дээ.

Ж.Сүхбаатар: -Та яг наад асуудлаа унш л даа. Би шал өөр юм, Төрийн албан хаагчийн ёс зүйн дүрэм батлагдсан байна гээд буруу тавьчихсан юмыг нь өөрчлөөд “ёс зүйн нэгдсэн стандарт тогтоож мөрдүүлнэ” гээд өөрчилбөл зөв болох нь ээ гээд байна шүү дээ. Та өөрөө энэ заалтаа хар л даа. 

Су.Батболд: -Тэрний хооронд ялгаа юу байна вэ?

Ж.Сүхбаатар: -Тэгвэл хэлэлцэх шаардлагагүй шүү дээ. Хэлэлцүүлэггүй л баталчих л даа. Шал өөр юм яриад байх юм.

Су.Батболд: -Өөр юу ярьсан гэж?

Ж.Сүхбаатар: -Та өөр л юм яриад байна шүү дээ.

Су.Батболд:-Харин наадах чинь орчихсон байна гэж байна. 

Ц.Батбаяр: -Су.Батболд гишүүн ээ. Ж.Сүхбаатар гишүүн саналаа л хэлж байна. Гишүүн саналаа гаргаж байгаа л бол санал хураах ёстой.

Су.Батболд: -Би бас саналаа хэлж байна шүү дээ. Тэгээд уурлаад байх юм. Тэгээд хураалгаад л яваач дээ. Яг иймэрхүү саналын зөрүүтэй юман дээр та нар ирцийг ийм байдлаар авч болохгүй шүү. Санал зөрөлдөөнтэй юман дээр. 

Засгийн газраас орж ирсэн анхны баримт бичгийг зөвшөөрч байгаа дээр зөвшөөрлөө гэж болно. Гэхдээ Байнгын хорооны хурал дээр ирцийг ингэж авч болохгүй шүү.

Э.Мөнх-Очир: -Зарчмын зөрүүтэй саналаа бичгээр гаргасан санал дээр зөвшөөрсөнд тооцохгүй.

Ц.Батбаяр: -Зөвшөөрсөнд тооцохгүй гэсэн юм бас байхгүй.

Э.Мөнх-Очир: -Юу гэж байгаа юм бэ? Дэг дотор чинь байгаа.

Су.Батболд: -Яг өөрөө байж байж санал өгөх ёстой. 

Д.Дондог: -Байхгүй бол эсрэг санал өгсөнд тооцдог шүү дээ. Хоёр гишүүн орж ирж байж  саналаа хураая.

Ц.Батбаяр: -Гишүүд өөрсдөө намайг дэмжиж байгаагаар аваарай гээд гарчихдаг. 

Д.Дондог: -Урьд нь ингэдэггүй байсан шүү дээ, яс байж байгаад л. Нэг хүнээр илүү байж байгаад.

Ц.Батбаяр: -Мэдэхгүй дээ. Би ч гэсэн жил шахуу суулаа.

Э.Мөнх-Очир: -Байнгын хорооноос гаргасан санал дээр бид энийг хүлээн зөвшөөрөөд, энэ дээр би ийм, ийм саналтай байна гэдэг шүү дээ. Бичгээр өгсөн санал дээр.

Ж.Сүхбаатар: -Саяын саналыг би татаад авчихъя./сүүлийнхийг/

Ц.Батбаяр: -Тэгвэл хоёр гишүүн орж иртэл хүлээгээд л сууж байя.

О.Тунгалаг: -Одоо хэдхэн санал байгаа шүү дээ.

Ц.Батбаяр: -Заримыг нь болохгүй гээд, заримыг нь унш гээд байх юм. Би яах юм бэ?

Су.Батболд: -Тэгвэл би Хөдөө аж ахуйн байнгын хороо руу явлаа.

Д.Дондог: -Ирцээ бүрдүүлэхгүй бол болохгүй шүү дээ. Зарим дээр нь ирц багатай мөртлөө дэмжигдээд явдаг, зарим дээр нь ирц бага байна гээд унаад байж болохгүй шүү дээ.

Р.Раш: -Асуугаад ингээд явах юм бол зарим гишүүд хэтэрхий мэдэмхийрээд бие биенийхээ дургүйг хүргээд байна шүү дээ.

Ц.Батбаяр: -Унавал унана л биз дээ.

Р.Раш: -Дараа нь нэгдсэн чуулган дээр ярина. Энийг чинь хасвал хасаад л хаяна шүү дээ.

Ц.Батбаяр: -Өнөөдөр саналаа хурааж Эдийн засгийн байнгын хороонд өгөхгүй бол болохгүй байна шүү дээ. Ч.Сайханбилэг гишүүн гэхэд гарсан саналыг дэмжиж байгаа гээд  байна.

Д.Очирбат: -Түрүүний барьсан зарчим зөв байхгүй юу. 

О.Тунгалаг/зөвлөх/: -Түрүүн 11 гишүүн байсан. Ж.Батсуурь гишүүн Чехийн парламентын гишүүдтэй уулзалттай гээд явчихсан, Ч.Сайханбилэг гишүүн бас гадаадынхантай уулзалттай гээд. Г.Баярсайхан гишүүн бас Байгаль орчны байнгын хорооны хуралтай байна.

Р.Раш: -Ер нь манай гишүүд өчигдрөөс хойш хэтэрхий загнаад байгаагаа болимоор байна. Энэ залуучууд чинь ярьдаг юмаа ярина шүү дээ.

Э.Мөнх-Очир: -Р.Раш гишүүн ээ зарим юман дээр болохгүй юм бий шүү дээ.

Р.Раш: -Тэгээд хураалгаад л шийд л дээ.

Э.Мөнх-Очир: -Тогтчихсон нийгмийн энэ юмыг яагаад заавал.

О.Тунгалаг: -Нэгдсэн хуралдаан дээр дахиад л энэ бүх саналууд хураагдана шүү дээ.

Д.Дондог: -Одоо бүгдээрээ дэмжээд яваад байвал энэ санал чинь босоод л явна.

Р.Раш: -Дэмжих юм байхгүй, хураалгах гэхээр загнаад байна шүү дээ.

Ц.Батбаяр: -Өчигдрөөс хойш Су.Батболд яасан юм ингээд байгаа юм.

Р.Раш: -Өчигдөр ингэж байгаад хурал тарсан. Өнөөдөр аягүй бол ингээд тарах нь.

Э.Бат-Үүл: -Танай намын бага хурал тарахаар л хурал эхлэх нь дээ.

Ц.Батбаяр: -Дондог гишүүн ээ, би урьд нь Байнгын хорооны хуралд орж байсан. Ийм зарчмын саналууд дээр дэмжиж байгаа гээд л гишүүд  гараад явдаг байсан шүү дээ. Өнөөдөр юу болчихоод байгаа юм?

Д.Дондог: -Ц.Батбаяр гишүүн тэгж болохгүй шүү.

Ц.Батбаяр: -Үнэн шүү дээ. Өчнөөн л тийм юм байсан шүү дээ. Ганц өнөөдөр, Ц.Батбаярыг хурал удирдахаар тэгж байгаа бол би больё.

Д.Дондог: -Та Байнгын хорооны ажил удирдаж байж ийм юм ярьж болохгүй шүү дээ. Урьд нь тэгж болдог байсан гэж. Болохгүй.

Ц.Батбаяр: -Таны хурал дээр тэгээд явж л байсан шүү дээ.

Д.Дондог: -Наад хажууд байгаа хүнээсээ асуу. Тэгж явж байсан уу, үгүй юу? Яг бүрдүүлж байгаад л хуралддаг байхгүй юу. Тэгэхгүй бол энэ чинь маргаантай, хүний санал уначихаар гомдоод байгаа байхгүй юу. Хүний санал унаад байгаад нь харамсаад байгаа юм. Ж.Сүхбаатар гишүүний санал унаж байна шүү дээ.

Р.Раш: -Унагах гэж байгаа юм чинь унахгүй яах юм бэ?

Д.Дондог: -Тэгвэл унагаад л явахгүй юу.

Р.Раш: -Цэцэрхэж байгаад л унаад байна. Ороод ирсэн асуудал дээр нэг үгийг нөгөө үгээр сольё гэлээ.

Э.Мөнх-Очир: -Яагаад санал гаргасан хүн нь зөв болоод, тэнд өөр санал гаргасан хүн нь буруу болоод байдаг юм бэ? Р.Раш гуай та юу яриад байнаа?

Ц.Батбаяр: -Ямар ч гэсэн өнөөдөр шийдэхгүй бол маргааш энэ асуудал Их Хурлаар хэлэлцэгдэнэ шүү дээ.

/Ж.Сүхбаатар гишүүн хурал орхин гарахаа хэлэв/

Э.Бат-Үүл: -Эсвэл 15 цагийн чуулган дээр ирц сайн байх байх. Тэгэхээр нь санал цуглуулъя.

Р.Раш: -Үнэхээр учрыг нь олохгүй байна. Өчигдөр болоогүй. Болохоор л харагдаж байсан шүү дээ. Тэгээд яагаад ч юм, мэдэмхийрээд, нэг нэгэндээ дээрэлхээд. Нэг хэсэг нь дээрэлхүүлэхгүй гэдэг бололтой юм, нөгөө хэсэг нь дээрэлхэнэ гэж.

Э.Мөнх-Очир: -Одоо орж ирэхгүй гээд хаяад явж байгаа гишүүдийг Байнгын хорооны бүлгээс хасах хэрэгтэй шүү дээ. Өөр Байнгын хороонд орно биз.

Р.Раш: -Шууд тэгж хасаж болдог юмуу?

Ц.Батбаяр: -Ирц бүрдлээ. 

1.Д.Дондог гишүүний гаргасан Төв аймгийн Өндөрширээт суманд Тамгын газрын ширээ барих гэсэн саналыг дэмжиж байгаа гишүүд гараа өргөнө үү.

Зөвшөөрсөн

6


Татгалзсан

5


Бүгд


11


Гишүүдийн олонхийн саналаар дэмжигдлээ.

2.Д.Дондог гишүүний гаргасан бүх сумдын цагдаагийн байгууллага, багийн засаг дарга нарыг унаатай болгох гэсэн саналыг дэмжиж байгаа гишүүд гараа өргөнө үү.


Д.Дондог: -Би сая Б.Долгор сайдаас хариулт авчихсан. “Бүх” гэхгүйгээр одоогийн байгаа нөхцөлөөс нь 30 хувь ахиулахаар санал хураалгая. Одоогийн байгаагаас 30 хувиар нэмэгдүүлье гэсэн санал.


Э.Бат-Үүл: -Үнэхээр орон нутгийн санхүүгийн бие даасан байдлыг бид цаашид өргөжүүлнэ гэж байгаа бол, орон нутаг унаагаа шийдэх эрхийг нь.


Д.Дондог: -Тэр нь тусвал наадахыг чинь би авчихаж болох юм.


Ц.Батбаяр: -Төвлөрлийг сааруулж гэж үү?


Д.Дондог гишүүний гаргасан “төвлөрлийг сааруулж, орон нутгийн эрх мэдлийг нэмэгдүүлэх, эдийн засаг, төсөв, санхүү, татваруудын” гэсэн саналыг дэмжиж байгаа гишүүд гараа өргөнө үү.


Зөвшөөрсөн

11


Татгалзсан

0


Бүгд


11


Гишүүдийн олонхийн саналаар дэмжигдлээ.


Тэгвэл сум бүрт 50 сая төгрөг хэрэггүй болох нь байна шүү дээ.


3.2010 оныг төрийн үйлчилгээний соёл, чанарын жил болгох гэсэн саналыг дэмжиж байгаа гишүүд гараа өргөнө үү.


Зөвшөөрсөн

10


Татгалзсан

1


Бүгд


11


Гишүүдийн олонхийн саналаар дэмжигдлээ.


4.Хот, төв, суурин газрын байгууллага бүр орчноо ногоон байгууламж, гэрэлтүүлэгтэй цэвэр цэмцгэр болгох гэсэн албан ёсны үүргийг бүх аж ахуйн нэгжид гаргая гэсэн саналыг Д.Дондог гишүүн гаргасан. Дэмжиж байгаа гишүүд гараа өргөнө үү.


Э.Бат-Үүл: -Наадахыг чинь хэрэгжүүлэхээр торгодог болгочихно шүү дээ.


Ц.Батбаяр: -Дэмжиж байгаа гишүүд гараа өргөнө үү.


Зөвшөөрсөн

10


Татгалзсан

1


Бүгд


11


Гишүүдийн олонхийн саналаар дэмжигдлээ.


5.Э.Мөнх-Очир гишүүний гаргасан “галын аюулгүй байдал” гэсний дараа нэмж  техникийн стандартын дүрэм боловсруулах” гэж оруулъя гэсэн санал гаргасан.


Э.Мөнх-Очир: -Би саналаа тайлбарлая. Галын аюулгүй байдлын дүрэм боловсруулах гэсэн заалт орсон дээр “техникийн стандарт” яагаад шаардлагатай болж байна вэ гэхээр өнөөдөр энэ заалт дээр ч гэсэн, наана чинь заалт байгаа юм. ОХУ-тай харьцаж юм авъя, Хятадаас юм авъя, өөр улсаас юм авъя гэсэн байгаа. Одоогийн техникийн хангамж нь Японоос хийгдсэн байдаг /төслөөр/. Ингээд эдгээрийн хоорондын сүлжээ, холбоосууд нь ажилладаггүй. Ус дамжуулах, шилжүүлэх, ус зөөврийн машинууд нь нөгөө машиндаа таардаггүй их юм гардаг юм билээ. 


Ц.Батбаяр: -Э.Мөнх-Очир гишүүний гаргасан “галын аюулгүй байдал” гэсний дараа “техникийн стандартын дүрэм боловсруулах” гэсэн саналыг дэмжиж байгаа гишүүд гараа өргөнө үү.


Зөвшөөрсөн

10


Татгалзсан

1


Бүгд


11


Гишүүдийн олонхийн саналаар дэмжигдлээ.


6.Э.Мөнх-Очир гишүүний гаргасан 30.4 дээр “авто тээвэрт”, 30.6, 30.7 дээрх заалтыг нэг болгож “ерөнхий заалт болгох”, мөн “авто машин” гэсний өмнө “аврах үйл ажиллагааны тусгай зориулалтын” гэж оруулах саналууд байна.


-30.6, 30.7-г нэг болгон ерөнхий заалттай болгох саналыг дэмжиж байгаа гишүүд гараа өргөнө үү.


Зөвшөөрсөн

9


Татгалзсан

2


Бүгд


11


Гишүүдийн олонхийн саналаар дэмжигдлээ.


-“авто машин” гэсний өмнө “аврах үйл ажиллагааны тусгай зориулалтын машин” гэж оруулах саналыг дэмжиж байгаа гишүүд гараа өргөнө үү.


Зөвшөөрсөн

9


Татгалзсан

2


Бүгд


11


Гишүүдийн олонхийн саналаар дэмжигдлээ.


-“тусгай нисэх баг” гэж оруулъя гэсэн санал байна. Дэмжиж байгаа гишүүд гараа өргөнө үү.


Зөвшөөрсөн

11


Татгалзсан

0


Бүгд


11


Гишүүдийн олонхийн саналаар дэмжигдлээ.


7.Х.Тэмүүжин гишүүний гаргасан төслийн 13.9 дээр “засаг захиргаа, нутаг дэвсгэрийн нэгж” гэх, “хот тосгоны эрх зүйн байдал, эдийн засгийн хөгжлийн бие даасан байдлыг хангах чиглэлээр УИХ-ын бүтцэд Түр хороо байгуулж ажиллуулах” гэж нэмж оруулъя гэсэн саналыг дэмжиж байгаа гишүүд гараа өргөнө үү.


Зөвшөөрсөн

10


Татгалзсан

0


Бүгд


11


Гишүүдийн олонхийн саналаар дэмжигдлээ.


8.Парламентын гишүүдийн зөвлөхүүдийн орон тоо бий болгох гэсэн саналыг  Д.Очирбат, Э.Бат-Үүл гишүүд гаргасан байна.


Э.Бат-Үүл: -Би одоо Ц.Нямдорж сайд зориуд анхаараасай гэж бодож байна. Судалгаа их өөр. Парламентын захиалгаар судалгаа хийнэ. Одоо бид ийм хууль гаргах гэж байна, ийм зүйл судлаад өг гээд. Энэ бол нэг тусдаа асуудал. Одоо парламентын гишүүд яагаад Засгийн газрын өмнө, ер нь парламентын яагаад Засгийн газрын өмнө чадавхи султай болчихоод Засгийн газрынхаа хараат байдалд орчихоод байгаа вэ гэхээр парламентын гишүүд өөрсдөө мэргэжлийн зөвлөхийн туслалцаа байхгүй байна. Би асууя. Жишээлбэл, Дэлхийн худалдааны байгууллагын хэлэлцээр гэж маш чухал юм байдаг. Энэ хэлэлцээр Монголчуудад маш их боломж, урд зах зээл рүү нэвтрэх маш их боломж нээж өгч байгаа. Одоо хүртэл ашигладаггүй байхгүй юу. Яагаад гэвэл, жишээлбэл, Дэлхийн худалдааны байгууллагын хэлэлцээр гэхээр бид ойлгогдохгүй байхгүй юу. Дэргэдээ өөрсдийн зөвлөхүүдтэй баймаар байна. 


Бид түрүүн ингэж хийх гэхээр яасан бэ гэхээр эдийн засаг их хүнд байхад ингэлээ, тэглээ гээд байсан. Одоо бид энэ дээр жаахан зоригтой баймаар байна шүү дээ. 


Д.Очирбат: -Жишээлбэл, Америкийн сенат гэхэд  нэг сенатын гишүүн 16 зөвлөхтэй, 50 хүнтэй ажлын албатай байна. Өмнөд Солонгос 9 туслахтай, бас 6-7 зөвлөхтэй байна. Тэгэхэд бид өөрсдөө ямар ч зөвлөх байхгүй, 4-5 туслахын яриа гараад, бүгдээрээ сүрхий хасаад хаячихсан. Хөдөө, орон нутагт ажиллах бие төлөөлөгчөө ажиллуулах шаардлага байна уу гэвэл байна шүү дээ.


Ц.Батбаяр: -Энэ саналыг дэмжиж байгаа гишүүд гараа өргөнө үү.


Зөвшөөрсөн

7


Татгалзсан

4


Бүгд


11


Гишүүдийн олонхийн саналаар дэмжигдлээ.


9.Д.Энхбат, Х.Тэмүүжин гишүүдийн гаргасан “экологийн прокурор, экологийн цагдаагийн байгууллага байгуулахыг судалж, хэрэгжүүлэх” гэсэн санал байна. 


Д.Энхбат: -Ер нь тээврийн прокурор гэж манайд байдаг. Монгол улс маань уул уурхайн экологийн томоохон проблемтай улс болж байгаа. Тэгэхээр мэргэжлийн хуулийн байгууллагуудыг байгуулж байгаа.  Жишээлбэл, Оросын бүх улсуудад байгуулсан. Бид экологийн цагдаагийн алба дангаараа байхад асуудалтай. Яагаад гэвэл байгалийн үнэлгээний асуудлууд, төрөл бүрийн экспертиз. Тэгэхээр экологийн прокурор гэдэг асуудлыг хамтад нь судалж, хэрэгжүүлэх ийм л юм. Төрийн томоохон бүтэц учраас.


Ц.Батбаяр: -Экологийн прокурор, экологийн цагдааг байгуулах тухай асуудлыг судалж, хэрэгжүүлэх асуудлыг үндсэн чиглэлд оруулъя гэсэн санал байна. Энэ саналыг хураая.


Зөвшөөрсөн

4


Татгалзсан

7


Бүгд


11


Гишүүдийн олонхийн саналаар дэмжигдсэнгүй.


Ц.Нямдорж: -Мөнгө төгрөгийн асуудал цаад талд нь байгаа шүү дээ. Энийг шийдэх л юм байх даа. Байгаа бүтэц дотор орон тоо байхгүй ээ. Прокурор гэхэд 300 гаруй орон тоотой байгууллага. Сүүлийн 20 жил хөөцөлдөж байж, дөнгөж сая 25 орон тоо нэмж байна шүү дээ. Манай санхүүгийн чадавхи л тийм байгаа юм.


/Х.Тэмүүжин гишүүн микрофонгүй ярив/.


Ц.Нямдорж: -Тэр уул уурхайгаас, Оюу толгойн мөнгө бол жишээлбэл, эдийн засгийн эргэлтэд яг орох нь 3-5 жилийн дараа шүү дээ. Яахав, судлаад л үздэг байх. Сүүлийн жилүүдэд манай цагдаа нар орон тоо нэмж өг гэж намайг маш их шахаж байгаа. Би ерөөсөө хөдлөхгүй байгаа, та нар бага орон тоон дээр энэ ажлаа хийж өг гэж. Дургүйдээ биш, засагт л мөнгө байхгүйтэй холбоотой юм.


Ц.Батбаяр: -Дээрх саналыг дэмжиж байгаа гишүүд гараа өргөнө үү.


Зөвшөөрсөн

7


Татгалзсан

4


Бүгд


11


Гишүүдийн олонхийн саналаар дэмжигдлээ.


Д.Лүндээжанцан гишүүний гаргасан захиргааны процессын хуулийн төсөл боловсруулж батлуулах гэсэн. Захиргааны ерөнхий хууль гаргая гэсэн санал байна.


Р.Раш: -Ж.Сүхбаатарыг загнаад гаргадаг чинь энэ шүү дээ.


Д.Лүндээжанцан: -Энэ бол ямар учиртай вэ гэхээр Захиргааны ерөнхий хууль олон жил яригдаж байгаа юм. Ерөнхийдөө овоо босчихоод байна. Захиргааны процессын хууль л даа. Өнөөдөр манай захиргааныхныг сумын засаг даргын тамгын газарт 3 гар ирлээ гэхэд /олон өргөдөл байж байдаг/ яаж асуудлыг шийдэж байх вэ, юмыг алагчлахгүй, амар болох юм. Үзэмжээрээ биш, асуудлыг хуулийн хүрээнд шийдэж байдаг ийм хууль тогтоомжтой болбол хэн хэндээ амар байна. Энэ дээр нэлээн хэдэн жил ажиллаад овоо дөхсөн байна.


Би ганц гэр дээр яриагүй байна. Жишээлбэл, газрын асуудал, лицензийн асуудал зэрэг захиргааны үйл ажиллагааг журамлана гэсэн үг. 


Ц.Батбаяр: -Энэ саналыг дэмжиж байгаа гишүүд гараа өргөнө үү.


Зөвшөөрсөн

8


Татгалзсан

3


Бүгд


11


Гишүүдийн олонхийн саналаар дэмжигдлээ.


Санал хураалт дууслаа.


Төрийн байгуулалтын байнгын хороо үндсэн чиглэлийг дэмжье гэж байгаа гишүүд гараа өргөнө үү.


Зөвшөөрсөн

6


Татгалзсан

5


Бүгд


11


Гишүүдийн олонхийн саналаар дэмжигдлээ.


Байнгын хорооны санал, дүгнэлтийг УИХ-ын гишүүн Су.Батболд танилцуулна.


Соронзон хальснаас буулгасан:


ХУРАЛДААНЫ ТЭМДЭГЛЭЛ ХӨТЛӨГЧ



Б.БАТГЭРЭЛ
